
Vuur het neergedaal van God 

Vir baie mense is die beskrywing van die vurige oordeel na die millennium 

die finale onweerlegbare bewys dat God mense direk doodmaak: 

En wanneer die duisend jaar voleindig is, sal die Satan uit sy 

gevangenis ontbind word; en hy sal uitgaan om die nasies te 

verlei wat in die vier hoeke van die aarde is, en Gog en Magog, 

om hulle te versamel vir die oorlog; en hulle getal is soos die sand 

van die see. En hulle het opgekom oor die breedte van die aarde 

en die laer van die heiliges en die geliefde stad omsingel, en vuur 

het van God uit die hemel neergedaal en hulle verslind. En die 

duiwel wat hulle verlei het, is in die poel van vuur en swawel 

gewerp waar die dier en die valse profeet is; en hulle sal dag en 

nag gepynig word tot in alle ewigheid. Openbaring 20:7-10 

Indien so ‘n moeilike skrifgedeelte maar net oppervlakkig gelees word, kan 

mense nie net tot die oortuiging gebring word dat God doodmaak nie, maar 

ook dat die hel vir ewig sal duur, want vroeër in Openbaring vind ons die 

volgende stelling aangaande dieselfde gebeurtenis:  

En die rook van hulle pyniging gaan op tot in alle ewigheid, en 

hulle het dag en nag geen rus nie – hulle wat die dier en sy beeld 

aanbid, en elkeen wat die merk van sy naam ontvang. 

Openbaring 14:11 

Slegs wanneer alle skrifgedeeltes oor ‘n onderwerp ooreenkom, kan ons 

seker wees dat ons teorie waarheid bevat. Dit grootste teenstrydigheid met 

die interpretasie wat God voordoen as die een wat bose mense in die poel 

van vuur gooi, is die lewe van Christus. Christus het gekom om die karakter 

van die Vader ten volle te openbaar. As ons na Sy lewe kyk, kan ons weet hoe 

God is: 

Jesus sê vir hom: Ek is al so lank by julle, en het jy My nie geken 

nie, Filippus? Hy wat My gesien het, het die Vader gesien. En 

hoe sê jy: Toon ons die Vader? Johannes 14:9 

Ek het U verheerlik op die aarde. Die werk wat U My gegee 

het om te doen… (6) Ek het U Naam geopenbaar aan die 

mense wat U My uit die wêreld gegee het. Hulle het aan U 

behoort, en U het hulle aan My gegee, en hulle het U woord 

bewaar. Johannes 17:4, 6 

Jesus het niemand doodgemaak tydens sy aardse bediening nie. Watter 

gebeurtenis ookal beskryf word in Openbaring 20 behoort nie in teenstelling 

te wees met die getuienis wat die Seun van God gee van Sy Vader tydens sy 

aardse bediening nie. Ons sal dit in gedagte hou terwyl ons die faktore 

ondersoek wat bydra tot die gebeure van Openbaring 20:7-10, waar dit 

dwarsdeur die Bybel opgeteken is. 

Die Woord en die Spieël van die Natuur  

Die Skrif vertel ons dat God (1) die wêreld geskape het deur Sy Woord, (2) Hy 

voortgaan om dit te onderhou deur dieselfde Woord, en (3) dat hierdie 

Woord Sy eniggebore Seun is.  

Deur die Woord van die HERE is die hemele gemaak en deur 

die Gees van sy mond hulle hele leër… want Hý het gespreek, en 

dit was; Hý het gebied, en dit staan. Psalms 33:6, 9 

In die begin was die Woord, en die Woord was by God, en die 

Woord was God. Hy was in die begin by God.Alle dinge het 

deur Hom ontstaan, en sonder Hom het nie een ding ontstaan 

wat ontstaan het nie… En die Woord het vlees geword en het 

onder ons gewoon—en ons het sy heerlikheid aanskou, ‘n 

heerlikheid soos van die Eniggeborene wat van die Vader kom—

vol van genade en waarheid. Johannes 1:1-3,14 

Hy [Christus] is die Beeld van die onsienlike God, die 

Eersgeborene van die hele skepping; want in Hom is alle dinge 

geskape wat in die hemele en op die aarde is, wat sienlik en 

onsienlik is, trone sowel as heerskappye en owerhede en magte – 

alle dinge is deur Hom en tot Hom geskape. En Hy is voor alle 

dinge, en in Hom hou alle dinge stand. Kolossense 1:15-17 

Omdat alle dinge “in Hom stand hou,” beteken dit dat alles in totale chaos 

sal verval sonder die konstante werking van Sy krag. Alles in hierdie wêreld 

word onderhou deur die krag van God in Sy Woord – ons Here Jesus Christus. 

Hierdie orde, wat deur Sy krag onderhou word, is egter omvergewerp deur 

een ding, en dit is die sonde: 

En Hy sê: Wat het jy gedoen? Die stem van die bloed van jou 

broer roep na My van die aarde af. Daarom sal jy vervloek wees, 

ver van die grond wat sy mond oopgemaak het om die bloed van 

jou broer uit jou hand te ontvang. As jy die grond bewerk, sal dit 

sy vermoë aan jou nie meer gee nie; ‘n swerwer en ‘n vlugteling 

sal jy wees op die aarde. Genesis 4:10-12 

Die aarde treur, dit verwelk; die wêreld versmag, dit verwelk; en 

die hoogstes van die mense van die aarde versmag. Want die 

aarde is ontheilig onder sy bewoners; want hulle het die wette 

oortree, die insetting geskend, die ewige verbond verbreek. 

Daarom verteer die vloek die aarde en moet sy bewoners boet; 

daarom word die bewonders van die aarde deur ‘n gloed verteer 

en bly daar min mense oor. Jesaja 24:4-6 

Die Verhouding tussen die Mens en die Aarde  

Let op dat die vloek wat voortspruit uit Kain se moord op sy broer, die 

lewelose natuur ingesluit het. Die rede hiervoor was dat Adam, as die hoof  

van die aardse skepping (wat daaroor heers), in verhouding met die natuur 

gestaan het volgens ‘n goddelike patroon: 

En God het gesê: Laat Ons mense maak na ons beeld, na ons 

gelykenis, en laat hulle heers oor die visse van die see en die 

voëls van die hemel en die vee en oor die hele aarde en oor al 

die diere wat op die aarde kruip… En God het hulle geseën, en 

God het vir hulle gesê: Wees vrugbaar en vermeerder en vul die 

aarde, onderwerp dit en heers oor die visse van die see en die 

voëls van die hemel en oor al die diere wat op die aarde kruip. 

Genesis 1:26, 28 

Nadat Adam gesondig het, het die aarde en alles daarin Adam se opstand 

teen God begin weerspieël. Dit verklaar die verskynsels van roofsugtige diere 

en giftige onkruidplantegroei: 

En aan die mens het Hy gesê: Omdat jy geluister het na die stem 

van jou vrou en van die boom geëet het waarvan Ek jou beveel 

het om nie te eet nie – vervloek is die aarde om jou ontwil; met 

moeite sal jy daarvan eet al die dae van jou lewe. Ook sal dit vir 

jou dorings en distels voortbring; en jy sal die plante van die 

veld eet. Genesis 3:17-18 

In die goddelike patroon is die aarde en alles daarop ‘n weerspieëling van die 

mens. God het dit gedoen sodat die mens na die gebeure in die natuur kan 

kyk en erken dat daar iets verkeerd was in sy verhouding met God en sy 

geregtigheid, as gevolg van sonde. ‘n Warboel in die natuur was ‘n 

openbaring van ‘n warboel in die psige van die mens, sodat die mens ‘n visie 

kon hê om makliker te kon verstaan en dan berou te hê (dieselfde gebeur as 

ons pyn in ons liggaam ervaar – ons weet daar is iets fout). As die mens in 

harmonie met God was, sou die aarde dit ook weerspieël deur goeie vrugte 

te dra. Dit is hoekom die nasies rondom Israel, wat daarop aangedring het 

om in hul afgodery te bly, die volgende weerspieëling van hul eie opstand 

teruggekry het van die aarde waarop hulle geleef het: 

So het die land dan onrein geword; en Ek besoek sy 

ongeregtigheid daaraan, sodat die land sy inwoners uitspuug… 

Laat die land julle dan nie uitspuug as julle dit verontreinig 

nie, soos dit die nasie uitgespuug het wat daar voor julle was. 

Levitíkus 18:25, 28 

Die aarde openbaar ook wat deur die vyand van God gesaai was: 

En die diensknegte van die huisheer het gekom en vir hom gesê: 

Meneer, het u dan nie goeie saad in u land gesaai nie? Waar 

kry dit dan die onkruid verdaan? En hy antwoord hulle: ‘n 

Vyandige mens het dit gedoen. Matthéüs 13:27-28 

Die vyand in die Here se land was Satan, wie na die sondeval van ons eerste 

ouers eienaarskap oor ons wêreld geëis het: 

En op ‘n dag toe die seuns van God kom om hulle voor die HERE 

te stel, het die Satan ook onder hulle gekom. Toe vra die HERE 

vir die Satan: Waar kom jy vandaan? En die Satan antwoord die 

HERE en sê: Van ‘n swerftog oor die aarde, wat ek deurkruis het. 

Job 1:6-7 

Toe bring die duiwel Hom op ‘n hoë berg en wys Hom al die 

koninkryke van die wêreld in ‘n oomblik se tyd. En die duiwel sê 

vir Hom: Ek sal U al hierdie mag gee en hulle heelikheid, want 

dit is aan my oorgegee, en ek gee dit aan wie ek wil. As U my 

dan aanbid, sal alles aan U behoort. Lukas 4:5-7 

Ek sal nie veel meer met julle spreek nie; want die owerste van 

hierdie wêreld kom en het aan My niks nie. Johannes 14:30 

Daarom, vanaf die dae van Adam se sondeval, weerspieël die aarde Adam se 

karakter van rebellie teenoor God deur die invloed van sy nuwe meester, 

Satan.  

Die Vloed volg dieselfde beginsel  

As dit nie vir God se genade deur Christus was nie, sou Satan al sy onderdane 

vernietig het. Satan maak gebruik van mense slegs wanneer hulle agente van 

sy filosofie – sonde – word. Dus, gedurende die tyd voor die vloed, was hy 

verheug dat die mensdom sy karakter weerspieël het. Mense was so 

ineengevleg met sonde en het hulself so sterk gevestig in hulle sonde, dat dit 

sou lei tot die onttrekking van God se onderhoudende krag in Christus regoor 

die wêreld:  

Toe sê die HERE: My Gees sal nie vir ewig in die mens heers 

nie, omdat hy ook vlees is; maar sy dae sal wees honderd-en-

twintig jaar. Genesis 6:3 

Die mense voor die vloed het God se genadige uitnodiging deur Noag 

verwerp en die pleitende Gees van Christus weggewys. God het voorspel dat, 

teen die pas waarteen daar dieper in goddeloosheid verval word, dat die volk 

na 120 jaar, volkome vir Christus in hulself sou gekruisig het en sodoende die 

onderhoudende krag van God in Christus verwyder/gekruisig het en die 

aarde sou toegelaat word om ten volle die karakter van hul sondeval te 

openbaar: 

Want moedswillig vergeet hulle dat daar van lankal af hemele 

was en ‘n aarde wat uit water en deur water ontstaan het deur 

die woord van God, waardeur die toenmalige (destydse) wêreld 

met water oorstroom is en vergaan het. Maar die teenswoordige 

hemele en die aarde is deur dieselfde woord as ‘n skat weggelê 

en word vir die vuur bewaar teen die dag van die oordeel en 

die verderf van die goddelose mense. 2 Petrus 3:5-7 

Die mense voor die vloed het nie erken dat dit die krag van Christus was wat 

die elemente van die wêreld versamel het nie. Hulle het gedink dat die 

prosesse van die natuur onderhou was deur ‘n inherente krag wat in die 

natuur self vervat is en daarom het Noag se waarskuwing vir die komende 

vloed vir hulle irrasioneel gelyk. Die Skrif vertel ons egter dat die krag wat 

alles onderhou Christus is – die lewende Woord van God. Hier wys Petrus dat 

dieselfde proses wat tot ‘n watervloed gelei het, ook na die millennium sal 

lei tot die vuurvloed, en soos die eersgenoemde veroorsaak is deur die 

kruisiging van die lewende Woord van God, sal die laasgenoemde die gevolge 

wees van ‘n soortgelyke proses. Die harte van die mense was heeltemal 

verhard in hul totale verwerping van die uitnodigings van Christus; hulle 

finale reaksie op Sy Gees was om hand uit te ruk en om dit dood te maak. Die 

uitdowing van die Gees van God deur die sondes van die mense wat voor die 

vloed geleef het, was die rede vir daardie vloed: 

Wil jy die pad van die ou tyd hou, wat die kwaaddoeners 

bewandel het, wat gegryp is voor die tyd, wie se grondslag 

uitgegiet is soos ‘n stroom, wat tot God gesê het: Bly ver van 

ons af! en: Wat kan die Almagtige ons aandoen? Job 22:15-17 

Dit word duidelik, deur Genesis 6 aandagtig te lees:  

En God sê vir Noag: Die einde van alle vlees het volgens my 

besluit gekom; want die aarde is deur hulle vervul met geweld. 

En kyk, Ek gaan hulle saam met die aarde verdelg. Maak vir jou 

‘n ark van goferhout. Met afdelings moet jy die ark maak en dit 

binne en buite met pik bestryk. Génesis 6:13, 14 

As ons die woord vernietig/verdelg in Hebreeus ondersoek, sal ons sien dat 

dit die volgende betekenis het: 

H 7843: A primitive root; to decay, i.e. (causatively) ruin 

(literally or figuratively) -- batter, cast off, corrupt(-er, thing), 

destroy(-er, -uction), lose, mar, perish, spill, spoiler, X utterly, 

waste(-r). 

Dieselfde woord word in die verse net voor vers dertien gebruik:  

Maar die aarde was verdorwe [H7843] voor die aangesig van 

God, en die aarde was vol geweld. (12) Toe sien God die aarde 

aan, en – dit was verdorwe [H7843], want alle vlees het sy 

wandel op die aarde verderwe. Genesis 6:11-12 

Indien ons die woord “verdelg” gebruik, in plaas van die woord “verdorwe,” 

soos die vertaling vir dieselfde woord in Gen 6:13, vind ons dit lees as volg: 

Maar die aarde was verdelg  [H7843] voor die aangesig van God, 

en die aarde was vol geweld. (12) Toe sien God die aarde aan, en 

– dit was verdelg [H7843], want alle vlees het sy wandel op die 

aarde verderwe. Genesis 6:11-12 

Die aarde self was bevlek met die onsedelikheid en geweld van die mense en 

daarom het God gesien dat, in sy finale fase, die aarde aan die mense se 

rebellie sou uiting gee. Die aarde reageer op dieselfde manier as sy sondige 

inwoners deur weerwraak te neem teen sy vyande, sodat dit van nature “sy 

inwoners uitspuug” en hulle vernietig (sien weer Lev. 18:25-28). 

Daarom het Jesus in die dae van Sy aardse lewe aan die skare gesê: 

En as iemand na my woorde luister en nie glo nie, Ek oordeel 

hom nie; want Ek het nie gekom om die wêreld te oordeel nie, 

maar om die wêreld te red. (48) Wie My verwerp en my woorde 

nie aanneem nie, het een wat hom oordeel: die woord wat Ek 

gespreek het, dit sal hom oordeel in die laaste dag. Johannes 

12:47-48  

Hier skei Jesus Homself van die werk van oordeel wat in Sy Woord 

funksioneer, om te wys dat Sy Woord, wat “alle dinge dra” (Hebreërs 1:3), ‘n 

onafhanklike en onpartydige skeidsregter is wat die mens se boosheid 

weerspieël en hulle straf wanneer hulle weier om hulle te bekeer. As gevolg 

hiervan, wanneer Christus die tweede keer terugkeer, word Hy op die 

volgende wyse voorgestel: 

TOE het ek die hemel geopend gesien; en daar was ‘n wit perd, 

en Hy wat daarop sit, word genoem Getrou en Waaragtig, en Hy 

oordeel en voer oorlog in geregtigheid. En sy oë was soos ‘n 

vuurvlam, en op sy hoof was baie krone; en Hy het ‘n Naam wat 

geskrywe is, wat niemand ken nie, behalwe Hy self. En Hy was 

bekleed met ‘n kleed wat in bloed gedoop was, en sy Naam is: 

Die Woord van God. En die leërs in die hemel het Hom gevolg 

op wit perde, bekleed met wit en rein fyn linne. En uit sy mond 

gaan daar ‘n skerp swaard om die nasies daarmee te slaan; 

en Hy sal hulle met ‘n ysterstaf regeer, en Hy trap die parskuip 

van die wyn van die grimmigheid en van die toorn van God, die 

Almagtige. Openbaring 19:11-15 

Die Spieël van die Wet  

Jesus keer terug as die verteenwoordiger van Sy Vader se karakter. As die 

lewende Woord van God verpersoonlik Hy die beginsels van God se wet van 

liefde. Maar hierdie selfde liefde, wat werk in die redding van alle berouvolle 

sondaars, kom terselfdertyd voor vir die goddelose soos ‘n “dodelike reuk”: 

Maar God sy dank wat ons altyd laat triomfeer in Christus en wat 

die reuk van sy kennis deur ons oral versprei. Want ons is ‘n 

aangename geur van Christus tot eer van God onder die wat 

gered word en onder die wat verlore gaan; vir die laaste ‘n 

reuk van die dood tot die dood, maar vir die eerste ‘n reuk van 

die lewe tot die lewe. En Wie is tot hierdie dinge bekwaam? 

2 Korinthiërs 2:14-16  

Dieselfde liefde van God, wat lewe gee vir die regverdiges, is dodelik vir die 

goddeloses. Let versigtig op dat liefde nie sy eienskappe verander nie, want 

dit is dieselfde reuk vir die twee klasse mense, maar die impak daarvan hang 

af van die soort mens waaraan dit blootgestel word. Hierdie proses word 

verduidelik in die feit dat, wanneer die goddeloses God sien soos Hy is – 

absolute onselfsugtige liefde, in die lig van hierdie teenwoordigheid, vertoon 

hulle sondes hulself in hul ware omvang, hul selfverleiding word deur die 

suiwer lig van waarheid weggevee, en sodoende val die dodelike gevolge van 

sonde op hulle, en bevestig aan hulle dat “die loon van die sonde … die dood 

[is]” (Romeine 6:23). As God die bron van daardie dood was, dan sou die vers 

moes sê  die loon van God vir sonde is die dood. Maar God is nie die bron van 

die dood nie. Daarom, deur die sonde toe te laat om die goddeloses te 

verbrand, hou die dood self op om te bestaan:  

En die dood en die doderyk is in die poel van vuur gewerp. Dit is 

die tweede dood. Openbaring 20:14 

As God die direkte uitvoerder is van hierdie oordeel, dan sal die dood in God 

onsterflik gemaak word. Tog weet ons dat daar in ons hemelse Vader 

hoegenaamd geen duisternis is nie:  

Elke goeie gif en elke volmaakte gawe daal van bo af neer, van 

die Vader van die ligte, by wie daar geen verandering of 

skaduwee van omkering is nie. Jakobus 1:17 

En dit is die verkondiging wat ons van Hom gehoor het en aan 

julle verkondig: God is lig, en geen duisternis is in Hom nie. 

1 Johannes 1:5 

Hoekom is dit so moeilik vir mense om die manier waarop die skepping 

reageer op sonde, te begryp? Hoekom word God misverstaan as ‘n 

vernietiger? Dit is omdat onsself, sonder die gemoed van Christus, klein 

verwoestertjies is, wat in die beeld van ons vleeslike vader Satan, wie DIE 

vernietiger is (Johannes 8:44, Openbaring 9:11), gemaak is. Ons kyk na die 

wet en die wetsonderhouer en ons sien ons eie gesig soos in ‘n spieël.  

Want as iemand ‘n hoorder van die woord is en nie ‘n dader nie, 

dié is soos ‘n man wat sy natuurlike gesig in ‘n spieël sien 

Jakobus 1:23 

Wat die weerkaatsende eienskappe van die wet betref, is daar baie 

voorbeelde in die Skrif. Jesus het plek gemaak vir die ontwikkeling van so ‘n 

proses, toe Sy dissipels in hulself die nasionale sonde van rasse-

onverdraagsaamheid vertroetel het: 

 En Jesus het daarvandaan weggegaan en na die streke van Tirus 

en Sidon vertrek. En ‘n Kananése vrou het van daardie gebied 

gekom en na Hom geroep en gesê: Wees my barmhartig, Here, 

Seun van Dawid! My dogter is erg van die duiwel besete. Maar 

Hy het haar nie ‘n woord geantwoord nie. Toe kom sy 

dissipels nader en vra Hom en sê: Stuur haar weg, want sy roep 

agter ons aan. Maar Hy antwoord en sê: Ek is net gestuur na 

die verlore skape van die huis van Israel. Daarop kom sy en 

val voor Hom neer en sê: Here, help my! Maar Hy antwoord en 

sê: Dit is nie mooi om die brood van die kinders te neem en 

dit vir die hondjies te gooi nie. En sy sê: Ja, Here, maar die 

hondjies eet darem van die krummels wat van die tafel van hulle 

base afval. Toe antwoord Jesus en sê vir haar: O Vrou, groot is 

jou geloof; laat dit vir jou wees soos jy wil hê. En haar dogter het 

gesond geword van daardie uur af. Matthéüs 15:21-28 

In hierdie situasie, het Jesus Sy dissipels se rasse-onverdraagsaamheid in Sy 

hoedanigheid as die lewende Wet van God/Woord van God weerspieël, 

sodat Hy hulle kon help om hulle sonde te sien en ook om die geloof van die 

vrou uit Sidon te toets wat nodig gehad het om haar eie vooroordele teenoor 

‘n Joodse messias te oorkom. Ons kan sien hoe die wet in hierdie geval nie 

die ware karakter van God weerspieël het nie, maar eerder die dissipels se 



 15 

sondige gedagtes, omdat die dissipels die wet gehoor het en nie gedoen het 

nie: 

En word daders van die woord en nie net hoorders wat julleself 

bedrieg nie. Want as iemand ‘n hoorder van die woord is en 

nie ‘n dader nie, dié is soos ‘n man wat sy natuurlike gesig in 

‘n spieël sien. Jakobus 1:22-23 

Ons vind ‘n soortgelyke voorbeeld in Jesus se gelykenis van die ryk man en 

Lasarus: 

En toe die bedelaar sterf, is hy deur die engele weggedra na die 

boesem van Abraham. En die ryk man het ook gesterwe en is 

begrawe. En toe hy in die doderyk sy oë ophef, terwyl hy in 

smarte was, sien hy Abraham van ver af en Lasarus aan sy 

boesem. En hy roep en sê: Vader Abraham, wees my barmhartig 

en stuur Lasarus, dat hy die punt van sy vinger in water kan 

insteek en my tong verkoel; want ek ly smarte in hierdie vlam. 

Lukas 16:22-24 

In hierdie gelykenis het Christus die mense op hul eie vlak ontmoet. Vele wat 

na Christus geluister het, het in die leer van ‘n bewuste voortbestaan tussen 

die dood en die opstanding geglo: “Want die lewendes weet dat hulle moet 

sterwe, maar die dooies weet glad niks nie...” Prediker 9:5. 

Want die doderyk sal U nie loof nie, die dood U nie prys nie; die 

wat in die kuil neerdaal, sal op u trou nie hoop nie. Jesaja 38:18 

Daarom, as gevolg van hul gebrek aan insig het Jesus sy gelykenis saamgestel 

om belangrike waarhede tuis te bring deur hulle vooropgestelde idees soos 

‘n spieël voor hulle op te hou. Die doel van hierdie proses, waar die wet die 

sondaar se denke weerspieël, is om die sondaar te help om sy werklike 

toestand te sien – ‘n diagnose van sy “ware verhouding met God” – om hom 

tot bekering te lei, sodat hy in staat sal wees om God se oorvloed van 

reddende genade te ontvang: 

Maar die wet het daar bygekom, sodat die misdaad meer sou 

word; en waar die sonde meer geword het, het die genade nog 

meer oorvloedig geword; Romeine 5:20 

Wanneer die sondaars reeds elke geleentheid wat God aan hulle gegee het, 

verwerp en hulle hulself volkome met hul sondes geïdentifiseer het, sal 

dieselfde weerspieëling van die wet hulle vernietiging toelaat, as gevolg van 

hulle sondes: 

Omdat hulle die kennis gehaat en die vrees van die HERE nie 

verkies het nie, van my raad nie wou weet nie, al my 

teregwysinge verag het, daarom sal hulle eet van die vrug van 

hulle wandel en versadig word van hulle planne.  

Spreuke 1:29-31 

Die Openbaring van die Kruis  

Aan die kruis word gesien dat sonde inderdaad die dood bring. God het dit 

van die begin af gesê: 

maar van die boom van die kennis van goed en kwaad, daarvan 

mag jy nie eet nie; want die dag as jy daarvan eet, sal jy sekerlik 

sterwe. Genesis 2:17 

Die rede waarom Adam en Eva nie dadelik gesterf het nie, was omdat 

Christus in hul plek begin ly het “…van die grondlegging van die wêreld af…die 

Lam wat geslag is… Openbaring 13:8 (King James Version: “the Lamb slain 

from the foundation of the world”). In werklikheid het Christus die 

kruisingslyding begin ervaar vandat sonde ontstaan het: 

In al hulle benoudheid was Hy benoud, en die Engel van sy 

aangesig het hulle verlos; deur sy liefde en deur sy medelyde het 

Hy hulle verlos; en Hy het hulle opgehef en hulle gedra, al die 

dae van die ou tyd. Jesaja 63:9 

Adam het die filosofie van Satan omhels, en dit was uiterlik geopenbaar deur 

die vrugte van die boom van die kennis van goed en kwaad te eet. Volgens 

hierdie valse filosofie was God nie werklik bekommerd oor die mens se 

welsyn nie, en Sy gawes was slegs die middel waardeur Hy almal in Sy 

koninkryk in onderdanigheid aan Hom plaas: 

Toe sê die slang vir die vrou: Julle sal gewis nie sterwe nie; maar 

God weet dat as julle daarvan eet, julle oë sal oopgaan, sodat julle 

soos God sal wees deur goed en kwaad te ken. Genesis 3:4-5 

Die Verberging van God se Aangesig  

Met hierdie in gedagte het Adam en sy vrou begin glo dat dit nie sonde is wat 

tot die dood lei nie, maar eerder dat God die oortreders van Sy wet vermoor. 

Dit verklaar hul reaksie na hul sondeval: 

En hulle het die stem van die HERE God gehoor terwyl Hy 

wandel in die tuin in die aandwindjie; en die mens en sy vrou 

het hulle verberg vir die aangesig van die HERE God tussen 

die bome van die tuin. Genesis 3:8 

Hierdie denke het diep vasgesteek in die gedagtes van al Adam se 

afstammelinge. Nou kan ons makliker verstaan waarom die natuurlike mens 

die dood op Golgota as 'n direkte daad van God aanskou: 

Nogtans het Hý óns krankhede op Hom geneem, en óns smarte – 

dié het hy gedra; maar óns het Hom gehou vir een wat geplaag, 

deur God geslaan en verdruk was. Jesaja 53:4 

Dit was nie God nie, maar sonde wat Jesus aan die kruis doodgemaak het, 

wat Sy Vader se barmhartige aangesig verberg het: 

En omtrent die negende uur het Jesus met ‘n groot stem geroep 

en gesê: Eli, Eli, lama sabagtáni? Dit is: My God, my God, 

waarom het U My verlaat? Matthéüs 27:46 

Hier gebruik Jesus die eerste woorde van Psalm 22, wat 1000 jaar vroeër Sy 

ervaring aan die kruis voorspel het. Verderaan in hierdie Psalm sien ons die 

werklike prentjie, of die Vader Sy aangesig van Sy Seun verberg het of nie: 

Want Hy het die ellende van die ellendige nie verag of verfoei en 

sy aangesig vir hom nie verberg nie; maar Hy het gehoor toe 

dié Hom aangeroep het om hulp. Psalms 22:25 

Die Vader was daar en het saam met Sy Seun gely, tog kon Jesus dit nie voel 

nie, omdat die skuld vir die sonde van die wêreld Hom in duisternis omring 

het. 

Want Hy (die Vader) het Hom (Jesus) wat geen sonde geken het 

nie, sonde vir ons gemaak, sodat ons kan word geregtigheid van 

God in Hom. 2 Korintiërs 5:21 

wat self ons sondes in sy liggaam op die kruishout gedra het, 

sodat ons die sondes kan afsterwe en vir die geregtigheid lewe; 

deur wie se wonde julle genees is. 1 Petrus 2:24 

maar ons sien Hom, naamlik Jesus, … sodat Hy deur die genade 

van God vir elkeen die dood sou smaak. Hebreërs 2:9   

Dit lyk of die aangesig van God weggesteek was van Sy dierbare Seun, want 

op daardie presiese oomblik was Christus die Sondedraer: 

Maar julle ongeregtighede het ‘n skeidsmuur geword tussen julle 

en julle God, en julle sondes het sy aangesig vir julle verberg, 

sodat Hy nie hoor nie. Jesaja 59:2 

God het nie opgehou om Sy Seun lief te hê nie. God is liefde en Hy verander 

nie in persoon of in karakter nie: 

…want Hy het gesê: Ek sal jou nooit begewe en jou nooit verlaat 

nie. Hebreërs 13:5  

Want die HERE is goed; sy goedertierenheid is tot in ewigheid, 

en sy trou van geslag tot geslag. Psalm 100:5  

Die barmhartige eienskappe van ons hemelse Vader kan van die sondaar se 

oogpunt nie gesien word nie, omdat die filosofie van sonde hulle van hom 

verberg. Hierdie toestand, om ontkoppel te word van God en om oorgelaat 

te word aan die gevolge van sonde, is God se toorn. Hierdie is geensins ‘n 

karakterverandering aan God se kant, waar Hy ophou om genade te bewys 

omdat Sy geduld opgeraak het nie. Dit is wel die wyse waarop die sondaar 

God aanskou. Ons sien hoe Kain hierdie denke uitdruk nadat hy sy broer 

doodgemaak het: 

Daarop sê Kain vir die HERE: My skuld is te groot om dit te dra. 

(kantlyn in King James Version: My ongeregtigheid is groter as 

wat kan vergewe word) Genesis 4:13 

Die Bybelvertaler van die King James Bybel se kantlynnotas toon hoe die 

Hebreeus die idee insluit dat Kain gedink het dat sy skuld onvergeeflik was. 

Hierdie gedagte word ook vertaal in die Douay-Rheims 1899 Amerikaanse 

Uitgawe, asook Wycliffe se vertaling. 

And Cain said to the Lord: My iniquity is greater than that I may 

deserve pardon. Genesis 4:13 (Douay-Rheims Bible) 

And Cain said to the Lord, My wickedness is more than that I 

deserve forgiveness (for); Genesis 4:13 (Wycliffe) 

Adam Clarke sê die volgende in sy kommentaar oor Genesis 4:13: 

Die oorspronklike woorde kan soos volg vertaal word, "Is my 

misdaad te groot om vergewe te word?" - woorde wat ons kan 

aanneem hy geuiter het op die rand van duistere wanhoop. Dit is 

heel waarskynlik dat [die Hebreeuse woord] avon eerder die 

misdaad as die straf aandui; in hierdie sin word dit gebruik in 

Lev 26:41; Lev 26:43; 1 Sam 28:10; 2 Kon. 7:9; en [die 

Hebreeuse woord] nasa beteken om kwyt te skeld of te vergewe. 

Die kantlynnotas moet dus verkies word bo dié in die teks. 

Dit is die denke van sonde. Dit is deur sulke bedrog dat sonde die mens 

vermoor, deur die wet van God te gebruik: 

En die gebod wat die lewe moes wees, dié het vir my geblyk die 

dood te wees. Want die sonde het aanleiding gevind deur die 

gebod en my verlei en daardeur gedood. Romeine 7:10-11 

Het die regterstoel wat onheil stig, met U gemeenskap; wat 

moeite versin teen die insettinge in? Psalms 94:20 

Al die sonde se gewig, met die verskriklike dwaaldenke en begrip wat 

daarmee gepaard gaan, het neergedruk op Jesus en Sy siel verpletter en Sy 

liewe Vader se aangesig verberg: 

My God, ek roep bedags, maar U antwoord nie; en snags, en ek 

kan nie swyg nie.… Hulle het U aangeroep en het ontvlug; op U 

het hulle vertrou en nie beskaamd gestaan nie. Maar ek is ‘n 

wurm en geen man nie, ‘n smaad van die mense en verag deur 

die volk. Almal wat my sien, spot met my;1 hulle steek die lip uit, 

hulle skud die hoof en sê: Laat dit aan die HERE oor! Laat Hy 

hom red, laat Hy hom bevry: Hy het mos behae in hom!2 … Ek 

is uitgestort soos water; al my beendere raak los; my hart het soos 

was geword; dit het gesmelt binne-in my ingewande. My krag is 

verdroog soos ‘n potskerf, en my tong kleef aan my verhemelte;3 

en U lê my neer in die stof van die dood. Want honde het my 

omsingel; ‘n bende kwaaddoeners het my omring; hulle het my 

hande en my voete deurgrawe… Hulle verdeel my klere onder 

mekaar en werp die lot oor my gewaad.4   

Psalm 22:3,7-9,15-17, 18 

Dit was nie tot dit gebeur het nie, dat dit duidelik geword het wat die vrug 

van die sonde is – "jy [sal] sekerlik sterwe” (Gen 2:17). Niemand het ooit in 

die volle duisternis van die finale dood geval wat deur sonde veroorsaak is, 

voor Jesus dit gedoen het nie, en niemand het sedert Jesus so gesterf nie. Die 

mens wat Sy offer verwerp, sal aan die einde van die 1000 jaar by die tweede 

opstanding, die gevoel verstaan, wat Jesus gevoel het. 

Niemand het al ooit so 'n dood gesterf as wat Jesus gesterf het nie en daarom 

noem die Skrif Hom die eersgeborene van die dood of “die eersgeborene uit 

die dode” ondanks die feit dat Hy nie chronologies die eerste een was wat 

 
1 Sien Matt. 27:28-31 
2 Sien Matt 27:43 
3 Sien Joh 19:28 
4 Sien Matt 27:35 

uit die graf opgewek is nie: 

en van Jesus Christus, die getroue getuie, die eergeborene uit 

die dode… Openbaring 1:5 

En Hy is die Hoof van die liggaam, naamlik die gemeente; Hy 

wat die begin is, die Eersgeborene uit die dode, sodat Hy in 

alles die eerste kan wees. Kolossense 1:18 

Die Skrif toon dat God nie die dood as die absolute dood reken  waarmee alle 

mense van die menslike geskiedenis sterf nie – dit is slegs ‘n slaap: 

En baie van die wat in die stof van die aarde slaap, sal ontwaak, 

sommige tot die ewige lewe en sommige tot groot smaadheid, vir 

ewig afgryslik. Daniël 12:2 

Selfs die onregverdiges word voorgestel in ‘n slaaptoestand, want dit is nie 

die uiteindelike dood nie. Jesus se verklarings oor die slapende regverdiges 

is selfs sterker: 

En wat die opstanding van die dode betref – het julle nie die 

woord gelees wat tot julle deur God gespreek is nie; Ek is die 

God van Abraham en die God van Isak en die God van Jakob? 

God is nie ‘n God van dooies nie, maar van lewendes. 

 Matthéüs 22:31-32 

Jesus sê vir haar: Ek is die opstanding en die lewe; wie in My 

glo, sal lewe al het hy ook gesterwe; en elkeen wat lewe en in 

My glo, sal nooit sterwe tot in ewigheid nie. Glo jy dit? 

 Johannes 11:25-26 

Die Oordeel  

Ons liefdevolle Vader het Sy kosbare Seun gegee om te sterf as gevolg van 

ons sondes – ‘n dood waaruit Sy Seun nooit opgewek sou wees nie, indien Hy 

selfs een sonde gepleeg het. Hy het dit gedoen, sodat ons behandel kan word 

soos Sy Seun verdien, en dit is om vir ewig te leef. Maar omdat God niemand 

dwing om Sy Seun se plaasvervangende dood te aanvaar nie, sal daar ‘n 

tweede dood wees:  

En ek het ‘n groot wit troon gesien en Hom wat daarop sit, 

voor wie se aangesig die aarde en die hemel weggevlug het; en 

daar is geen plek vir hulle gevind nie. En ek het die dode, klein 

en groot, voor God sien staan, en die boeke is geopen; en ‘n 

ander boek, die boek van die lewe, is geopen. En die dode is 

geoordeel na wat in die boeke geskryf is, volgens hulle werke. 

En die see het die dode gegee wat daarin was, en die dood en die 

doderyk het die dode gegee wat daarin was; en hulle is geoordeel, 

elkeen volgens sy werke. En die dood en die doderyk is in die 

poel van vuur gewerp. Dit is die tweede dood.  

Openbaring 20:11-14 

Hierdie teks word gevind net na die beskrywing van die vuur wat die 

goddelose verteer, wat die onderwerp van ons studie is. Dit lyk soos 'n 

verduideliking van daardie verse, want dit herhaal die gebeurtenis op 'n 

ander manier. Dit toon dat die oordeel uit die manifestasie van die karakter 

van die Een wat op die groot wit troon sit, kom. Dit is ook belangrik om 

daarop te let dat diegene wat die oordeel ontvang, dood genoem word (selfs 

nadat hulle opgewek is) en dit is omdat hulle "dood was deur die misdade en 

die sondes" (Efesiërs 2:1, 2, 5). Daarom is hulle oordeel net 'n openbaring van 

wat reeds geestelik met hulle gebeur het. Dood en hel word ook in die poel 

van vuur gegooi, wat beteken dat die oordeel nie direk deur God uitgevoer 

kan word nie, anders sou die dood in Sy persoon onsterflik wees, in plaas 

daarvan om in die poel van vuur gegooi te word. Die oordeel oor hierdie 

mense is uiteindelik die gevolg van hul weiering om Christus se 

plaasvervangende dood namens hulle te aanvaar. Dit beteken dat Christus se 

kruisdood baie ooreenstem met die dood van hierdie mense, omdat hulle 

deur hulle sondes verteer word: 

Daarna moet hy [die priester] die bul buitekant die laer uitbring 

en hom verbrand soos hy die eerste bul verbrand het; dit is ‘n 

sondoffer van die vergadering.  Levítikus 4:21  

Want die diere waarvan die bloed vir die sonde deur die 

hoëpriester in die heiligdom ingedra word – hulle liggame word 

buitekant die laer verbrand. Daarom het Jesus ook, om die volk 

deur sy eie bloed te heilig, buitekant die poort gely.  

Hebreërs 13:11-12 

Buite die kamp beteken die plek waar die sondedraer nie ons Vader se 

genadige aangesig kan sien nie. 

Al die tyd dat die plaag op hom is, sal hy onrein wees. Onrein 

is hy; alleen moet hy woon; buitekant die laer moet sy woning 

wees. Levítikus 13:46 

Bring die vloeker buitekant die laer uit, en almal wat dit 

gehoor het, moet hulle hande op sy hoof lê; dan moet die hele 

vergadering hom stenig. Levítikus 24:14 

Jesus praat oor hierdie plek op die volgende wyse: 

En sy heer het hom in toorn oorgegee aan die pynigers totdat hy 

sou betaal het alles wat hy hom skuldig was. So sal ook my 

hemelse Vader aan julle doen as julle nie elkeen sy broeder van 

harte sy oortredinge vergewe nie. Matthéüs 18:34-35 

En sal hulle in die vuuroond gooi. Daar sal geween wees en 

gekners van die tande. Matthéüs 13:42 

Toe sê die koning vir sy dienaars: Bind sy hande en voete, 

neem hom weg en werp hom in die buitenste duisternis. Daar 

sal geween wees en gekners van die tande. Matthéüs 22:13 

Geestelike duisternis is die toestand waar sondaars so innig een word met 

die filosofie van sonde, dat hulle nie meer die lig van die karakter van God 

kan sien en waarneem nie. Elke keer wanneer Jesus van hierdie plek of 

toestand praat, word die oordeel deur iemand anders bemiddel: die 

"pynigers" of "diensknegte" sal hulle “bind" en hulle buite uit-"werp", wat 

die idee bevestig dat God nie die direkte beul (of laksman) is van die 

doodsvonnis nie; dit word deur hul eie sondes gedoen in die 

teenwoordigheid van Sy glorieryke en liefdevolle aangesig: 

Die onheil maak die goddelose dood; en die wat die regverdige 

haat, moet daarvoor boet. Psalm 34:21  

Die geregtigheid van die regskapene maak sy weg gelyk, maar 

die goddelose val deur sy goddeloosheid. Die geregtigheid van 

die opregtes red hulle, maar deur hulle eie begeerlikheid word 

die ontroues gevang. Spreuke 11:5,6 

Kyk, hy [die bose] is in barensweë van onreg en is swanger van 

moeite; hy baar leuens. Hy het ‘n kuil gegrawe en dit uitgehol; 

maar hy het geval in die vangkuil wat hy gemaak het. Die 

onheil wat hy gestig het, keer op sy hoof terug, en sy geweld 

kom op sy skedel [hoof] neer. Psalms 7:15-17 

Die heidene het gesink in die kuil wat hulle gemaak het; hulle 

voet is gevang in die net wat hulle gespan het. Die HERE het 

Hom bekend gemaak; Hy het strafgerig geoefen; die goddelose 

is verstrik in die werk van sy hande. Psalms 9:16, 17 

Moenie dwaal nie; God laat Hom nie bespot nie; want net wat die 

mens saai, dit sal hy ook maai. Hy wat in sy vlees saai, sal uit 

die vlees verderf maai; maar hy wat in die Gees saai, sal uit die 

Gees die ewige lewe maai. Galasiërs 6:7,8  

In die lig van die kruis kan ons verstaan dat God se toorn baie anders is as 

wat baie mense dink. 

Want my gedagtes is nie julle gedagtes nie, en julle weë is nie 

my weë nie, spreek die HERE. Jesaja 55:8 

Want die toorn van ‘n man bewerk nie die geregtigheid voor God 

nie.  Jakobus 1;20 

Hier is een Bybelse definisie van God se toorn: 

Daarop sê Hy vir hulle: Is dit geoorloof om op die sabbat goed of 

kwaad te doen, ‘n lewe te red of dood te maak? Maar hulle het 

stilgebly. (5) En nadat Hy hulle rondom met toorn aangekyk het 

en tegelykertyd bedroef was oor die hardheid van hulle hart, sê 

Hy vir die man: Steek jou hand uit! En hy het dit uitgesteek, en 

sy hand is herstel, gesond soos die ander een. Markus 3:4-5 

Jesus se toorn is die gevolg van Sy verdriet oor die verharding van menslike 

harte. Dit was nie 'n woede wat Hom sover gebring het om mense te vernietig 

nie, want dit sou die sesde gebod verbreek en teen Sy karakter indruis, maar 

dit is eerder 'n hartseer wat voortspruit uit die feit dat Sy kinders sonde 

toegelaat het om hulle van Hom te skei en hulle daarom van Sy seëninge 

ontneem – wat uiteindelik tot hul dood lei, aangesien hulle hulself van die 

bron van lewe afsny. Die daaropvolgende daad van Jesus was nie om te moor 

nie, maar die genadige genesing van die man met die verdorde hand. 

Wat openbaar die geheimenis van die kruis vir ons omtrent die manier 

waarop die goddelose na die millennium sal sterf? Dit wat Christus 

doodgemaak het, was nie Sy liggaamlike lyding van die spykers en die 

géseling nie; ons word vertel dat die fisiese lyding amper nie deur Hom 

gevoel was nie, omdat Sy siel se foltering as gevolg van die skuld van die 

wêreld soveel groter was as Sy fisiese pyn: 

Nogtans het Hy óns krankhede op Hom geneem, en óns 

smarte—dié het Hy gedra; maar óns het Hom gehou vir een wat 

geplaag, deur God geslaan en verdruk was… Ons almal het 

gedwaal soos skape, ons het elkeen sy eie pad geloop; maar die 

HERE het die ongeregtigheid van ons almal op Hom laat 

neerkom. Hy is mishandel, hoewel Hy onderworpe was, en Hy 

het sy mond nie oopgemaak nie; soos ‘n lam wat na die slagplek 

gelei word en soos ‘n skaap wat stom is voor sy skeerders—ja, 

Hy het sy mond nie oopgemaak nie. Jesaja 53:4,6,7 

En Hy neem Petrus en die twee seuns van Sebedéüs saam en 

begin bedroef en benoud word. Toe sê Hy vir hulle: My siel 

(hart) is diep bedroef tot die dood toe; bly hier en waak saam 

met My. Matthéüs 26:37,38 

Die dood van die bose sal soortgelyk wees: 

Ja, hulle het hul hart gemaak soos ‘n oond in hul arglistigheid; 

die ganse nag deur slaap hulle bakker, in die môre vroeg brand 

dit soos ‘n vuurvlam. Hosea 7:6 

En daar sal tekens wees aan son en maan en sterre, en op die 

aarde benoudheid van nasies in hulle radeloosheid, wanneer see 

en branders dreun, en mense se harte beswyk van vrees en 

verwagting van die dinge wat oor die wêreld kom. Want die 

kragte van die hemele sal geskud word. Lukas 21:25,26 

Ons weet ook dat die fisiese lyding deur Satan geïnspireer is en nie deur God 

nie; sy lyding het begin toe Satan in die hart van Judas ingevaar het om 

Christus te verraai. Ons word vertel dat die dood van die goddelose baie 

dieselfde sal wees.  

Die dood van hulle wat deur hulle sondes doodgemaak word, in die lig van 

God se heilige wet, is absoluut identies aan dié van Christus, wie eerste was 

wat deur hierdie soort dood gesterf het, sodat niemand daardeur sou moes 

sterf nie. Die enigste verskil is dat Christus in geloof aan die genade van Sy 

Vader kon vashou, en Psalm 16:10-11 glo en daarom kon sonde Hom nie van 

Sy Vader skei nie. 

Want U sal my siel nie aan die doderyk oorlaat of u Heilige 

oorgee om verderwing te sien nie. (28) U het My die weë van die 

lewe bekend gemaak, U sal My vervul met vreugde by u 

aangesig. Handeling 2:27-28 

Dit is hierdie geloof in God se genade, wanneer al ons sondes deur ons gedra 

word en ons in die duisternis is, wat Jesus aan ons bied. Dit is hier waar Jesus 

die wêreld se hardheid van hart oorwin het. Die sondaar glo, aan die ander 

kant, dat die skeiding volkome is en dat God sy siel in die hel sal agterlaat. 

Die Goddelike Patroon van die Vuur  

Die fisiese en geestelike lyding van Jesus volg die goddelike model van bron 

en kanaal: 

dat hulle harte vertroos mag word, deurdat hulle saamgevoeg 

word in die liefde en tot alle rykdom van die volle versekerdheid 

van insig, om die verborgenheid te leer ken van God en die 

Vader (bron) en van Christus (kanaal), in wie al die skatte 

van wysheid en kennis verborge is. Kolossense 2:2-3 

tog is daar vir ons maar een God, die Vader (bron) uit wie alles 

is, en ons tot Hom, en een Here Jesus Christus (kanaal) deur 

wie alles is, en ons deur Hom. 1 Korinthiërs 8:6 

Nadat God (bron) baiekeer en op baie maniere in die ou tyd 

gespreek het tot die vaders deur die profete, het Hy in hierdie 

laaste dae tot ons gespreek deur die Seun wat Hy as erfgenaam 

van alles aangestel het, deur wie Hy ook die wêreld gemaak het. 

Hy (Jesus), wat die afskynsel is van sy (God se) heerlikheid 

en die afdruksel van sy wese… Hebreërs 1:1-3 

God, wat onsigbaar is, is geopenbaar deur Sy Seun – ons Here Jesus Christus. 

Die Seun is deur God verwek; Hy openbaar en verhef Sy Vader se heerlikheid. 

Deur hierdie verhoudingspatroon kan ons die verhouding tussen Christus se 

fisiese (sigbare) en geestelike (onsigbare) lyding aan die kruis beter verstaan. 

Die gevolgtrekking uit hierdie patroon is dat sonde die bron van Christus se 

lyding was, eerder as Sy fisiese slegte behandeling. Christus het gesterf as 

gevolg van die skuld van sonde wat Sy siel verpletter het, nie van Sy fisiese 

kruisiging aan die kruis nie. Dit is waarom Pilatus so verbaas was dat Hy so 

vinnig gesterf het, want dit moes fisies baie langer geneem het (sien Markus 

15:44); die twee misdadigers langs Jesus was nog lewendig toe Jesus gesterf 

het en hul bene moes gebreek word sodat die dood vinniger kon intree 

(Johannes 19: 31-33). 

Die fisiese lyding was slegs 'n uitdrukking van Sy sielefoltering. Dus, met 

diegene wat in die tweede dood sterf, is die bron van lyding geestelik - die 

vurige vertering van hulle sondes voor die aangesig van hul liefdevolle Vader 

en Sy Seun. Daarom kom die geestelike lyding deur die skuldgevoelens en die 

fisiese lyding is 'n openbaring van sataniese woede. 

Weereens word dit in die offers van die Ou Testament gedemonstreer. Die 

sondaar het die dier geslag wat dan deur die vuur op die altaar verteer word. 

Deur hierdie simboliek is getoon dat die bron van lyding en dood nie die 

fisiese vuur is wat die offer verteer het nie, maar die ervaring van die skuld 

vir sondes. Deur die belydenis van sondes oor die onskuldige offer en die 

slagting met die hand, moet die sondaar besef dat dit sy sonde was wat 

Christus laat sterf het. Ons weet ook dat God vir Elia gesê het dat Hy nie in 

die vuur was nie: 

En Hy sê: Gaan uit en staan op die berg voor die aangesig van 

die HERE. En kyk, die HERE het verbygegaan, terwyl ‘n groot 

en sterk wind die berge skeur en die rotse verbreek voor die 

HERE uit; in die wind was die HERE nie. En ná die wind ‘n 

aardbewing; in die aardbewing was die HERE nie. En ná die 

aardbewing ‘n vuur; in die vuur was die HERE nie. En ná die 

vuur die gesuis van ‘n sagte koelte. 1 Konings 19:11,12 

 Maar toe die Israeliete na Sinai gekom het, het hulle die heerlikheid van die 

Here as 'n verterende vuur beskou: 

En die verskyning van die HERE se heerlikheid was in die oë 

van die kinders van Israel soos ‘n verterende vuur op die top 

van die berg. Exodus 24:17 

Hulle valse persepsie van God het hulle mislei en deur misleiding het hierdie 

valse persepsie vrees in hul harte veroorsaak en hulle uiteindelik in die 

woestyn gedood (Num 14:20-29). Dus, die verterende vuur is 'n reaksie op 

die sondaar se persepsie van oordeel. God is nie in die vuur nie, maar die 

teenwoordigheid van God veroorsaak dat die grimmigheid in die sondaar as 

vuur geopenbaar word. Sonde neem aanleiding deur die gebod en maak die 

sondaar dood: 

En sonder die wet het ek vroeër gelewe, maar toe die gebod kom, 

het die sonde weer opgelewe (dit is uitgewys) en ek het gesterwe. 

En die gebod wat die lewe moes wees, dié het vir my geblyk 

die dood te wees. Want die sonde het aanleiding gevind deur die 

gebod en my verlei en daardeur gedood. Romeine 7:9 - 11 

Christus het aan die kruis gesterf deur die swaard van die Woord wat die 

skuld vir die sondes van die hele wêreld weerspieël het, wat Jesus op Homself 

geneem het.  

Want die woord van God is lewend en kragtig en skerper as enige 

tweesnydende swaard, en dring deur tot die skeiding van siel 

en gees en van gewrigte en murg, en is ‘n beoordelaar van die 

oorlegginge en gedagtes van die hart. Hebreërs 4:12 

En as iemand na my woorde luister en nie glo nie, Ek oordeel 

hom nie; want Ek het nie gekom om die wêreld te oordeel nie, 

maar om die wêreld te red. Wie My verwerp en my woorde nie 

aanneem nie, het een wat hom oordeel: die woord wat Ek 

gespreek het, dit sal hom oordeel in die laaste dag.  

Johannes 12:47,48  

Net so vergaan die goddelose na die millennium as gevolg van die lyding van 

die siel in die volle besef van die aard van hulle sondes voor die aangesig van 

God se wonderlike karakter. Die verbranding van hul liggame in die fisiese 

vuur is net die uiterlike uitbeelding daarvan. Innerlike skuldgevoel en vuur in 

die siel sal as ‘n letterlike vuur geopenbaar word. Dit wys vir ons hoe die 

goddelike patroon funksioneer. Dit bevestig die feit dat die direkte bron van 

die fisiese vuur nie God is nie, maar eerder die skuldige reaksie op die 

liefdevolle karakter van God. 

Die Woord van God word gebruik om God se oordele oor die bose te 

versinnebeeld op so ‘n manier dat die natuurlike mens God beskou as ‘n 

moordenaar. Die doel daarvan is om ons sondige natuur en ons gedagtes 

omtrent ons Vader bloot te lê, sodat ons Vader ons tot inkering kan bring.  

Aan die einde van die duisend jaar kom Christus weer terug met groot 

majesteit om die goddelose uit hul grafte te roep (Open.20:5). Net soos die 

goddelose in hulle grafte neergedaal het, so kom hulle voort, met dieselfde 

vyandigheid teenoor Christus en dieselfde opstandige gees. Ons weet 

wanneer ons Christus weer sien, kom Hy “met Sy engele in die heerlikheid 

van Sy Vader en dan sal Hy elkeen vergeld volgens sy dade” (Matt.16:27). 

Aanvanklik sien die goddelose net die uiterlike uitdrukking van hierdie 

heerlikheid en dit laat hulle die geregtigheid van God erken, net soos die 

kinders van Israel die heerlikheid van God op die berg Sinai erken het. Hierdie 

heerlikheid wring woorde oor hul lippe wat hulle nooit in ander 

omstandighede sal uiter nie. 

Want daar is geskrywe: So waaragtig as Ek leef, sê die Here, voor 

My sal elke knie buig, en elke tong sal God bely. Romeine 14:11 

Dit is egter nie berou nie. Genade het opgehou om vir hulle te pleit, nie 

omdat God hulle nie kan of wil vergewe nie, maar omdat hulle voortdurend 

hulle sondes, in plaas van God, verkies, totdat hulle nie meer in staat is om 

ware bekering te beleef nie.  As daar ‘n tweede genadetyd aan hulle sou 

gegee word, sou hulle dit bestee net soos die eerste, in ‘n ontduiking van die 

vereistes van God en in opstand teen Hom. 

In Openbaring 20:7-9 oorreed Satan hulle om die goue stad - die Nuwe 

Jerusalem in te val, waar die verlostes is, en inspireer hulle met sy eie gees 

van haat teenoor Christus. Die ontelbare soldate van die leër berei hulself 

voor om die stad te verower en die oop poorte te ignoreer. Hul gedrag 

verskaf volledige bewyse dat hulle hul nooit sal bekeer nie.  

Deur ‘n lewe van rebellie, plaas die Satan, en almal wat met hom saamstaan, 

hulle so ver van God en Sy ware karakter af, dat Sy teenwoordigheid vir hulle 

soos ‘n verterende vuur is. Soos Paulus geskryf het, deur 

Deuteronomium 4:24 aan te haal, “Onse God is ‘n verterende vuur.” 

(Hebreërs 12:29). Dit is die heerlikheid van Hom wat liefde is, wat hulle sal 

vernietig. Maar wat is die heerlikheid van God? 

Daarop vra hy: Laat my tog u heerlikheid sien. Maar Hy 

antwoord: Ek sal al my majesteit (goodness – KJV) by jou laat 

verbygaan en voor jou die Naam (karakter) van die HERE 

uitroep; maar Ek sal genadig wees vir wie Ek genadig wil wees, 

en My ontferm oor wie Ek My wil ontferm. Exodus 33:18,19 

En die HERE het neergedaal in die wolk en daar by hom gestaan. 

En Hy het die Naam (karakter) van die HERE uitgeroep. En toe 

die HERE by hom verbygaan, het Hy geroep: HERE, HERE, 

barmhartige en genadige God, lankmoedig en groot van 

goedertierenheid en trou. Exodus 34:5,6 

God se heerlikheid is sy karakter van liefde. Dit is God se natuur van 

volmaakte liede, Sy goedertierenheid, wat die bose verteer. Die openbaring 

van God se heilige en genadige karakter openbaar ook die werklike aard van 

sonde en stel die vernietigende mag daarvan bloot. Lees Romeine 12:19, 20: 

Moenie julle wreek nie, geliefdes, maar gee plek vir die toorn; 

want daar is geskrywe: Aan My kom die wraak toe, Ek sal 

vergeld, spreek die Here. As jou vyand dan honger het, gee hom 

iets om te eet; as hy dors het, gee hom iets om te drink, want 

sodoende sal jy op sy hoof vurige kole ophoop.  

Romeine 12:19, 20 

Hoe lees ons hierdie sin? Leer God ons hier om nie aan ons vyande kwaad te 

doen nie, want deur dit te doen, neem ons Sy kans om dit te doen, weg? As 

iets wat ons doen, boos is, en God doen presies dieselfde ding, word die bose 

ding dan skielik goed? Deur dit so te lees, weerspieël dit eerder ons eie 

menslike denke. God se weë is hoër as ons weë. Jesaja 55:8-9. Sal God se 

wraak en Sy toorn op 'n manier geopenbaar word wat verskil van die raad 

wat aan ons gegee is om in soortgelyke situasies te volg; om goed te doen 

aan diegene wat ons sleg behandel? As dit so is, vra God van ons dinge wat 

Hy self nie doen nie. Moet ons ons woede beheer, maar God mag Sy toorn 

vrylaat wanneer dit Hom behaag? Jesus sê egter vir ons dat God van ons 

vereis om die wat ons haat met liefde te behandel, omdat ons op hierdie 

manier wys dat ons God se kinders is en in sulke situasies God se eie karakter 

weerspieël:  

Gee aan hom wat jou iets vra, en wys hom nie af wat van jou wil 

leen nie. Julle het gehoor dat daar gesê is: Jy moet jou naaste 

liefhê en jou vyand moet jy haat. Maar Ek sê vir julle: Julle moet 

jul vyande liefhê; seën die wat vir julle vervloek, doen goed 

aan die wat vir julle haat, en bid vir die wat julle beledig en 

julle vervolg; sodat julle kinders kan word van julle Vader 

wat in die hemele is; want Hy laat sy son opgaan oor slegtes 

en goeies, en Hy laat reën op regverdiges en onregverdiges. 

Want as julle liefhet die wat vir julle liefhet, watter loon het julle? 

Doen die tollenaars nie ook dieselfde nie? En as julle net jul 

broeders groet, wat besonders doen julle dan? Doen die tollenaars 

nie ook so nie? Wees julle dan volmaak soos julle Vader in die 

hemele volmaak is. Matthéüs 5:42-48 

Die volmaaktheid van ons hemelse Vader gaan ver buite die gewoonte om 

net diegene lief te hê wat ons goed behandel. Lukas getuig van hierdie 

volmaaktheid soos volg: 

Maar julle moet jul vyande liefhê en goed doen en leen sonder 

om iets terug te verwag, en julle loon sal groot wees; en julle sal 

kinders van die Allerhoogste wees; want Hy self is goedertieren 

oor die ondankbares en slegtes. Wees dan barmhartig, soos 

julle Vader ook barmhartig is. Lukas 6:35-36 

In Sy vereiste om ons vyande goed te behandel, wil ons Vader in die hemel 

hê dat ons eenvoudig net Sy voorbeeld moet volg. Dus, kom ons plaas ons 

vleeslike sieninge van God versigtig opsy en laat ons weer kyk na wat die 

"kole van vuur" wat op die goddelose neerdaal, is: 

Moenie julle wreek nie, geliefdes, maar gee plek vir die toorn; 

want daar is geskrywe: Aan My kom die wraak toe, Ek sal 

vergeld, spreek die Here. (20) As jou vyand dan honger het, gee 

hom iets om te eet; as hy dors het, gee hom iets om te drink, want 

sodoende sal jy op sy hoof vurige kole ophoop.  

Romeine 12:19-20  

Die vurige kole wat ons ophoop op die hoof van die een wat vyandskap teen 

ons het en aan wie ons goedhartigheid en liefde bewys, is nie 'n fisiese vuur 

nie. Dit is 'n vuur wat ontvlam uit die bewustheid van die verskriklike aard 

van sonde in die konteks van God se liefde en goedhartigheid. Wanneer ons 

ons vyande liefhet, hoop ons die vuur van die Heilige Gees op hom om hom 

van sy verkeerde weë te oortuig. Jesus praat oor hierdie vuur op die volgende 

manier:  

Ek het gekom om vuur op die aarde te werp, en hoe wens Ek dat 

dit al aangesteek was! Lukas 12:49 

Die Liede van God – Geur van Lewe of Vuur van 

Marteling?  

Jesus het 'n lewe van volmaakte offer en onbaatsugtigheid geleef, wat ons 'n 

beeld gee van hoe die wet op ons harte geskryf moet word en ons sonder 

verskoning vir ons eie sondige selfsugtigheid laat. Deur die openbaring van 

die waarheid oor Sy Vader se liefdevolle karakter terwyl Hy op die aarde was, 

het Jesus in werklikheid 'n vuur aangesteek - 'n geestelike vuur wat brand 

deur al die selfbedrog, geskep deur die mens, selfbedrog wat kan veroorsaak 

dat hy 'n lewe van verdorwenheid kan leef sonder om skuldig te voel. Hierdie 

vuur sal óf sonde verteer uit die harte van die mense wat hulle bekeer, óf 

hulle sal verteer word op die laaste dag wanneer hulle die genadige aangesig 

van die Een sien wat nog altyd vir hulle redding bewerk het, maar wie hulle 

verwerp het:  

Die reaksie van dié wat dit verwerp:  

En die hemel het weggewyk soos ‘n boek wat toegerol word, en 

al die berge en eilande is uit hulle plekke versit; en die konings 

van die aarde en die grotes en die rykes en die owerstes oor 

duisend en die magtiges en al die slawe en al die vrymense het 

hulle weggesteek in die spelonke en in die rotse van die berge, en 

vir die berge en die rotse gesê: Val op ons en verberg ons vir 

die aangesig van Hom wat op die troon sit, en vir die toorn 

van die Lam; want die groot dag van sy toorn het gekom, en 

wie kan bestaan? Openbaring 6:14 - 17 

Die reaksie van dié wat dit aanvaar:   

En Hy sal op hierdie berg vernietig die uitgespreide sluier wat al 

die volke omsluier, en die omhulsel waarmee al die nasies bedek 

is. Hy sal die dood vir ewig vernietig, en die Here HERE sal die 

trane van alle aangesigte afvee; en Hy sal die smaad van sy volk 

van die hele aarde af wegneem; want die HERE het dit 

gespreek. En hulle sal in dié dag sê: Kyk, dit is onse God op wie 

ons gewag het, dat Hy ons kan verlos; dit is die HERE op wie 

ons gewag het: laat ons juig en bly wees oor sy hulp.  

Jesaja 25:7-9 (Sien ook Daniël 10:5-7) 

Let op na ‘n soortgelyk reaksie gevind in Daniël 3: 

En Nebukadnésar het gespreek en vir hulle gesê: Is dit met opset, 

Sadrag, Mesag en Abednégo, dat julle my gode nie dien nie en 

die goue beeld wat ek opgerig het, nie aanbid nie? … maar as 

julle nie aanbid nie, sal julle oombliklik binne-in die brandende 

vuuroond gegooi word, … Omdat dan nou die woord van die 

koning streng en die oond uitermate verhit was, het die vlam van 

die vuur daardie manne wat Sadrag, Mesag en Abednégo 

opgeneem het, doodgebrand… Toe het koning Nebukadnésar 

verskrik geword … en gesê: Kyk, ek sien vier manne los binne-

in die vuur wandel sonder dat daar ‘n letsel aan hulle is; en 

die voorkoms van die vierde lyk soos dié van ‘n godeseun 

(Son of God – KJV). … Toe het Sadrag, Mesag en Abednégo uit 

die vuuroond uitgegaan. … die vuur geen mag oor hulle 

liggame gehad en die hare van hulle hoof nie geskroei het nie, 

en dat hulle mantels geen verandering ondergaan en die reuk 

van die vuur nie aan hulle gekom het nie. Daniel 3:14-27 

In die boek van Johannes word vertel dat sommige ‘n donderslag gehoor het, 

ander weer ‘n engel: 

Vader, verheerlik u Naam! Daar het toe ‘n stem uit die hemel 

gekom: Ek hét dit verheerlik, en Ek sal dit weer verheerlik. En 

die skare wat daar gestaan en dit gehoor het, het gesê dat daar ‘n 

donderslag gewees het. Ander het gesê: ‘n Engel het met Hom 

gespreek. Johannes 12:28, 29 

 In Matthéüs 21:12-16 en Johannes 2:13-17 skryf beide Matthéüs en 

Johannes hoe Jesus ‘n sweep gemaak het en die tempel betree het en al die 

korrupte godsdienstige leiers en die sameswerende geldwisselaars, wat God 

se ware karakter verdraai het, verdryf het.  Hulle het die mense mislei, omdat 

hulle God voorgestel het soos hulself (Psalm 50:16-21). Selfs hier was daar 

nie ‘n gewelddadige vertoning van Jesus se kant af nie, want die profeet 

verklaar “Hy het geen onreg gedoen nie” (“He had done no violence” (KJV) – 

Jesaja 53:9). Jesus het geen persoon geslaan nie, en net diegene met ‘n 

selfveroordelende gees het bevrees weggehardloop. Maar die dierbare klein 

kinderjies, wat die gebeure gesien het, was nie bevrees nie en het die lof van 

God besing terwyl die blindes en kreupeles agtergebly het en genees is.   

Vir die verlostes is die openbaring van God se agape-karakter 'n geur van 

lewe, maar vir die res bevat hierdie tonele vuur wat hulle siele net so diep sal 

pynig as wat hulle toegelaat het dat sonde hulle binnedring, net so nousaam 

as wat hulle hierdie heerlikheid geken het, maar steeds verkies het om hul 

rûe daarop te draai. Hier word die bron van lyding van die goddelose getoon. 

Toe God gespreek het oor die val van Lucifer, het Hy gewys waar hierdie 

geestelike vuur vandaan kom. 

Weens die menigte van jou ongeregtighede, deur die onreg van 

jou koophandel, het jy jou heiligdomme ontheilig; daarom het 

Ek ‘n vuur uit jou binneste laat uitgaan; dit het jou verteer, 

en Ek het jou tot as gemaak op die aarde voor die oë van 

almal wat jou gesien het. Eségiël 28:18 

In die begin is hierdie vuur in Lucifer se hart ontvlam deur sy ongeregtigheid, 

maar na die millennium sal die teenwoordigheid van die Een wat liefde en lig 

is, dit heeltemal openbaar: 

Dra my soos ‘n seëlring op u hart, soos ‘n seëlring op u arm; want 

liefde is sterk soos die dood, die liefdes-ywer is hard soos die 

doderyk, sy gloed is ‘n gloed van vuur, ‘n vlam van die HERE. 

Groot waters kan die liefde nie uitblus en riviere dit nie 

oorstroom nie; al gee ‘n man ook al die goed van sy huis vir die 

liefde, hulle sou hom diep verag. Hooglied 8:6-7 

Die vurige liefde wat vanuit ons Vader se teenwoordigheid kom, sal al die 

goddelose wellus van Satan vorendag bring, en hierdie vuur sal hom tot as 

verbrand, sowel as al die ander wat hulleself deur sonde in Satan gevestig 

het.  

 En julle sal die goddelose vertrap, want hulle sal soos stof (as) 

wees onder julle voetsole op die dag wat Ek skep, sê die HERE 

van die leërskare. Maleagi 4:3 

Uiteindelik sal God se teenwoordigheid die verskriklike vuur uit die gevalle 

gérub uitbring, en die vlam sal hom en diegene wat hulle aan hom verbind 

het, tot as verteer. Ons onthou nog dat die bron van die vuur uit die midde 

van Satan kom en nie uit die midde van God nie.  

Die goddelose besef nou wat hulle verbeur het deur hulle lewe van rebellie. 

Hul eie leefstyl getuig teen hulle dat hulle nie sal toelaat dat die Seun van 

God oor hulle heers nie. Net soos wat die ongelowige Jode die Messias 

verwerp het, sal die bose dit egter verwerp en hulself die ewige lewe nie 

waardig ag nie (Handelinge 13:46). In die lig van hierdie ontblotende liefde 

stel die bose hulself op teen Satan wanneer hulle besef dat hy nie hulle 

weldoener is nie, maar eerder dat hy hulle mislei het om deel te wees van sy 

eie vernietiging. Dit is wanneer die geestelike vuur uitbars tot ‘n fisiese vuur. 

Hule woede teen Satan word ‘n uitbarsting vanuit hul eie siele. Jesaja 14:12 

– 18 sê: 

Hoe het jy uit die hemel geval, o môrester, seun van die 

dageraad! Hoe lê jy teen die aarde neergeslaan, oorweldiger van 

die nasies! En jy het in jou hart gesê: Ek wil opklim in die hemel, 

my troon verhef bo die sterre van God … Ek wil … my gelykstel 

met die Allerhoogste! Ja, in die doderyk sal jy neergewerp 

word, in die diepste plekke van die kuil! Die wat jou sien, 

beskou jou, hulle let op jou en sê: Is dit die man wat die aarde 

laat sidder het, koninkryke laat beef het? Die wêreld soos ‘n 

woestyn gemaak en sy stede verwoes het, wat sy gevangenes 

nie losgelaat het huis toe nie? Al die konings van die nasies, 

hulle almal rus met eer, elkeen in sy huis.  Jesaja14:12-18 

Daarom, so sê die Here HERE: Omdat jy [Satan] jou hart gemaak 

het soos die hart van ‘n god. Daarom, kyk, Ek bring vreemdes 

oor jou, die geweldigste nasies, en hulle sal hul swaarde trek 

teen die skoonheid wat jou wysheid verwerf het, en jou glans 

ontheilig. In die kuil sal hulle jou laat neerdaal… …Ek het jou 

tussen die vurige gesteentes uit vernietig, o gérub wat beskut! 

…Ek het jou op die grond gewerp. Ek het jou oorgegee voor die 

aangesig van konings, dat hulle op jou neer kan sien. …Ek het 

jou tot as gemaak op die aarde voor die oë van almal wat jou 

gesien het…jy het ‘n verskrikking geword en sal daar nie meer 

wees tot in ewigheid nie. Eségiël 28:6-8; 16-19 

Want kyk, die dag kom, en dit brand soos ‘n oond. Dan sal al die 

vermeteles en almal wat goddeloosheid bedrywe, ‘n stoppel 

wees; en die dag wat kom, sal hulle aan die brand steek, sê die 

HERE van die leërskare; sodat dit vir hulle geen wortel of tak sal 

oorlaat nie.  Maleagi 4:1 

Maar die dag van die Here sal kom soos ‘n dief in die nag, waarin 

die hemele met gedruis sal verbygaan en die elemente sal brand 

en vergaan, en die aarde en die werke wat daarop is, sal 

verbrand. 2 Petrus 3:10 

Ons herinner die leser dat Jesus gesê het dat Hy nie die Een sal wees om 

uiteindelik te oordeel nie, maar wel die Woord wat Hy gespreek het 

(Johannes 12:47-48). God gebruik nie dodelike krag in Sy oordeel nie. Hierdie 

waarheid word ook bevestig deur een van die boeke van die Apokriewe, wat 

almal ingesluit was in Bybels soos Coverdale se Bybel, Matthew-Tyndale 

Bible, “The Great Bible,” Die Genève Bybel, The Bishop’s Bible, en die eerste 

weergawe van die King James Bybel wat in 1611 gedruk is: 

En dit my Seun moet die bose uitvindings van daardie nasies 

teregwys, wat vir hul goddelose lewe in die storm beland het; 

(38) en sal voor hulle hul bose gedagtes lê, en die pyniging 

waarmee hulle sal begin pynig word, wat soos ‘n vlam is: en 

hy sal hulle vernietig sonder arbeid deur die wet wat is soos 

ek is. Vry vertaal vanuit 2 Esdras 13:37-38 

Hier word die idee bevestig dat die goddelose gestraf sal word deur die 

weerspieëlende funksie van die wet, soos gesien in die geval van Kora, Datan 

en Abiram, wat “na die doderyk afgedaal het” (Num. 16:28-33). Hier wys God 

dat hulle soos diegene optree wat “ten opsigte van hulleself die Seun van 

God weer kruisig” (Hebr 6:6) en van God se beskermende skans wegbeweeg 

het. “Hy het ‘n kuil gegrawe en dit uitgehol; maar hy het geval in die vangkuil 

wat hy gemaak het” (Psalm 7:16). Daarom verwys Paulus na die sondige 

gesindhede waarvan gepraat word in die Boek van Numeri, en gee ons raad: 

Want ek wil nie hê, broeders, dat julle nie sou weet nie dat ons 

vaders almal onder die wolk was en almal deur die see 

deurgegaan het, en almal in Moses gedoop is in die wolk en in 

die see, en almal dieselfde geestelike spys geëet het, en almal 

dieselfde geestelike drank gedrink het, want hulle het gedrink uit 

‘n geestelike rots wat gevolg het, en die rots was Christus. Maar 

God het in die meeste van hulle geen welgevalle gehad nie, want 

hulle is neergeslaan in die woestyn. En hierdie dinge was 

voorbeelde vir ons, dat ons nie begerig moet wees na slegte dinge 

soos hulle begerig was nie. En wees ook nie afgodedienaars soos 

sommige van hulle was nie, soos geskrywe is: Die volk het gaan 

sit om te eet en te drink en het opgestaan om te speel. En laat ons 

nie hoereer soos sommige van hulle gehoereer het nie, en daar 

het op een dag drie en twintig duisend geval. En laat ons 

Christus nie versoek soos ook sommige van hulle gedoen het 

nie, en hulle het deur die slange omgekom.En moenie murmureer 

soos ook sommige van hulle gemurmureer het nie, en hulle het 

deur die verderwer omgekom. Maar al hierdie dinge het hulle 

oorgekom as voorbeelde en is opgeskrywe as ‘n waarskuwing 

aan ons op wie die eindes van die eeue gekom het. Daarom, wie 

meen dat hy staan, moet oppas dat hy nie val nie. 

 1 Korintiërs 10:1-12 

Die Griekse woord wat Paulus hier gebruik vir die “verderwer” is ὀλοθρευτής 

(olothreutés) wat letterlik “giftige slang” beteken. Wie was hierdie 

vernietigende slang? 

En die groot draak is neergewerp, die ou slang wat genoem word 

duiwel en Satan, wat die hele wêreld verlei, hy is neergewerp op 

die aarde, en sy engele is saam met hom neergewerp.  

Openbaring 12:9 

Verneder julle dan onder die kragtige hand van God, sodat Hy 

julle kan verhoog op die regte tyd. Werp al julle bekommernis op 

Hom, want Hy sorg vir julle. Wees nugter en waaksaam, want 

julle teëstander, die duiwel, loop rond soos ‘n brullende leeu, 

en soek wie hy kan verslind. 1 Petrus 5:6-8 

Satan is duidelik die verderwer, maar God is die Hersteller! Hieruit kan die 

Skrif beter verstaan word: 

Want Ek sal in hierdie nag deur Egipteland trek en al die 

eersgeborenes in Egipteland tref, van mense sowel as van 

diere. En Ek sal strafgerigte oefen aan al die gode van Egipte, Ek, 

die HERE. Exodus 12:12 

Uit wat ons geleer het, kan ons sien dat dit nie God is wat self deur Egipte 

trek om die eersgeborenes te tref nie. Dit is die Egiptenare wat hulself 

blootgestel het aan Satan – die verderwer – deur God te verwerp. Laat ons 

net ‘n paar verse verderaan lees: 

Want die HERE sal deurtrek om die Egiptenaars swaar te tref. 

Maar wanneer Hy die bloed sien aan die bo-drumpel en aan die 

twee deurposte, sal die HERE by die deur verbygaan en die 

verderwer nie toelaat om in julle huise in te gaan om te slaan 

nie. Exodus 12:23 

Verwerping van God bring vernietiging, want Hy sal  nie tussenbei tree indien 

jy jou vryheid van keuse uitoefen nie. Hy sal met hartseer toelaat dat jy buite 

Sy beskermende genade beweeg. Die vernietiging word aangebring deur jou 

eie boosheid en die oorsaak van die dood – Satan.  

Hy (God) het die gloed van sy toorn onder hulle gestuur, 

grimmigheid en woede en benoudheid, ‘n uitsending van 

ongeluksbodes. Psalms 78:49 

Die Hebreeuse woord “uitsending” word beter vertaal as “vrystelling” of 

“loslating.” Christus en ongeluksbodes (of bose engele) werk nie saam nie. 

Christus bring beskerming deur Sy engele, deur Satan en sy ongeluksbodes 

te weerhou van hul bose werk. As jy nie onder hierdie beskerming is nie, kies 

jy die vrylating van hierdie bose engele. 

Die Verheerlikte karakter van God 

Die manier waarop ons die Skrif lees, bepaal die manier waarop ons 

geoordeel gaan word, want die Woord van God is soos ‘n hamer om die 

klipharde hart in stukke te breek en ‘n vuur om die onsuiwerhede en tin te 

verteer (Eseg.22:19-22): 

En hy het gesê: Die HERE het gekom van Sinai en vir hulle 

opgegaan van Seïr af; Hy het in ligglans verskyn van die gebergte 

Paran en gekom van heilige tien duisende af; aan sy regterhand 

was vlammende vuur vir hulle. Deutoronómium 33:2 

Is my woord nie só, soos ‘n vuur, spreek die HERE, en soos ‘n 

hamer wat ‘n rots vermorsel nie? Jeremia 23:29 

Want onse God is ‘n verterende vuur.  Hebreërs 12:29 

Die Wet van God is vurig, want dit is ‘n afskrif van Sy karakter, soos ons reeds 

gesien het, in 2 Esdras 13:38, waar God sê, “die wet wat is soos ek is.” Soos 

ons gesien het, kom hierdie vuur van die ware wese van God, wat 'n suiwer 

en verhewe liefde is. “Hy wat nie liefhet nie, het God nie geken nie, want God 

is liefde.” (1 Johannes 4:8). Let daarop dat dit nie sê dat God liefdevol is nie 

of dat God liefde het nie, maar dit sê: Hy is liefde. Daarom, wanneer die naam 

van God getoon word, wat Sy karakter is, staan genade en goedheid altyd bo-

aan die lys. 

So sê die HERE: Laat die wyse hom nie beroem op sy wysheid 

nie, en laat die sterke hom nie beroem op sy sterkte nie, laat die 

ryke hom nie beroem op sy rykdom nie; (24) maar laat hy wat 

wil roem, hom hierop beroem dat hy verstaan en My ken, dat Ek 

die HERE is wat goedertierenheid, reg en geregtigheid op die 

aarde doen; want in dié dinge het Ek ‘n behae, spreek die HERE. 

Jeremia 9:23-24 

Aangesien liefde die ware kern van God is, beteken dit dat al Sy ander 

eienskappe slegs die openbaring van die liefde of kanale vir daardie liefde is. 

Dit beteken dat alles wat God doen, deur liefde gemotiveer word. Die 

geregtigheid van ons Vader is nie wreed en gestroop van barmhartigheid nie. 

Satan is die een wat God voorstel as Een by Wie genade en geregtigheid 

onversoenbaarheid is. In teestelling met hierdie bewering tree God altyd in 

liefde teenoor Sy kinders op. Die Skrif stel hierdie liefde as ‘n vuur voor: 

 Dra my soos ‘n seëlring op u hart, soos ‘n seëlring op u arm; 

want liefde is sterk soos die dood, die liefdes-ywer is hard soos 

die doderyk, sy gloed is ‘n gloed van vuur, ‘n vlam van die 

HERE. Hooglied 8:6,7  

Hoe is dit moontlik vir liefdes-ywer om hard te wees? Die liefde van ons 

hemelse Vader onthul genadiglik die ware aard van sonde - die vernietigende 

kwaliteit daarvan. Dit is die vlam wat die goddelose sal pynig: 

Sal hy self ook drink van die wyn van die grimmigheid van God 

wat ongemeng ingeskink is in die beker van sy toorn, en hy sal 

gepynig word met vuur en swawel voor die heilige engele en 

voor die Lam. Openbaring 14:10 

Die Griekse woord wat hier vir swawel gebruik word, het die volgende 

definisies: 

Θειον: (teion, verwant aan teios – te make met die goddelikheid) 

Strong se definisie: 1. Swawel (a) goddelike wierook ..... 

Hierdie vuur kan die goddeloses nie vir ‘n hele ewigheid brand nie, want dit 

sou in stryd wees met God se regverdige karakter. Openbaring sê verderaan: 

En die rook van hulle pyniging gaan op tot in alle ewigheid, en 

hulle het dag en nag geen rus nie hulle wat die dier en sy beeld 

aanbid, en elkeen wat die merk van sy naam ontvang. 

Openbaring 14:11 

Let op dat dit die rook is wat tot in alle ewigheid opgaan. Rook is wat oorbly 

nadat iets totaal tot as verbrand het. Hierdie rook simboliseer die herinnering 

aan sonde en die vernietigende aard daarvan. Dit sal nooit vergeet word nie.  

Maar wat van die “ewig vuur” wat genoem word in Judas 7: 

Soos Sodom en Gomorra en die stede rondom hulle, wat op 

dieselfde manier as hierdie mense gehoereer en agter vreemde 

vlees aangeloop het, as ‘n voorbeeld gestel is, terwyl hulle die 

straf van die ewige vuur ondergaan.  Judas 1:7 

Brand hierdie stede vandag steeds? Nee. Judas sê ook dat Sodom en 

Gomorra “as voorbeeld gestel is.” Van watter voorbeeld word gepraat? 

2 Petrus 2:6 gee die antwoord: 

en deur die stede van Sodom en Gomorra tot as te verbrand, hulle 

tot ondergang veroordeel het en as ‘n voorbeeld gestel het vir 

die wat in die toekoms goddeloos sou wees. 2 Petrus 2:6   

Petrus sê dat die stede tot as verbrand is en dat dit as ‘n voorbeeld gestel is 

vir die wat in die toekoms goddeloos sou wees. Dus kan ons sê dat dieselfde 

vuur ook Satan en sy volgelinge sal vernietig en hulle tot as sal verbrand. 

Onthou, Maleagi 4:3 sê, “julle sal die goddelose vertrap, want hulle sal soos 

stof (as) wees onder julle voetsole…” Dit is die vernietiging wat ewig duur. 

Jesus het gesê dat net die wat “glo” die “ewige lewe” sal beërwe, en nie 

“verlore gaan” soos die ongelowiges nie (Johannes 3:16). Paulus sê die loon 

van die sonde is die dood (Romeine 6:23). Deur die doelbewuste verwerping 

van die onselfsugtige liefde van God, sal die hart ook selfgesentreerd bly, wat 

soos strooi maklik aan die brand gesteek word.   

Julle gaan swanger van strooi, julle sal stoppels baar; julle 

geblaas (gees) is ‘n vuur wat julle sal verteer. Dan word die 

volke ‘n kalkbrandery, afgekapte doringbosse wat met vuur 

verbrand word. Jesaja 33:11,12 

Weereens hang dit alles af van hoe jy God se liefde hanteer. As jy dit verwerp, 

sal die skuldgevoel van selfveroordeling jou verteer tot as. As jy dit aanvaar, 

sal die vuur van God se liefde jou reinig van sonde in jou lewe en dan word 

die vuur vir jou die ewige lewe. Let op na die vraag wat Jesaja vra oor wie in 

hierdie verterende vuur kan staande bly: 

…Wie van ons kan woon by ‘n verterende vuur, wie van ons kan 

woon by ‘n ewige gloed? Jesaja 33:14 

Die meeste van die Christendom sal sê dat dit die bose is wat hierdie “ewige 

gloed” (“verterende vuur” – sien Afrikaanse Bybelvertaling van 1983.) sal 

deurleef. Kom ons kyk na Jesaja se antwoord in die volgende vers: 

Hy wat in geregtigheid wandel en spreek wat reg is, wat gewin 

deur afpersinge versmaad, wat sy hande uitskud om geen 

omkoopgeskenk aan te gryp nie, wat sy oor toestop om van geen 

bloedskuld te hoor nie, en sy oë sluit om wat sleg is, nie te sien 

nie. Jesaja 33:15 

Dit is diegene wat Jesus en Sy geregtigheid aanvaar het wat in die ewige gloed 

sal woon, want hulle is gedoop (totaal onderdompel) met die Heilige Gees, 

en met vuur (Matt. 3:11). Dit is waar dat hierdie vuur onuitblusbaar is: 

En as jou hand jou laat struikel, kap dit af. Dit is beter vir jou om 

vermink die lewe in te gaan, as om twee hande te hê en in die hel 

te gaan in die onuitbluslike vuur, waar hulle wurm nie sterf en 

die vuur nie uitgeblus word nie. Markus 9:43,44 

Die woorde “onuitbluslik” beteken dat niemand die vuur sal uitblus nie. 

Jeremia het voorspel dat Jerusalem deur ‘n vuur verbrand sal word wat nie 

uitgeblus sal word nie: 

Maar as julle na My nie luister om die sabbatdag te heilig nie en 

om geen las te dra of deur die poorte van Jerusalem op die 

sabbatdag in te gaan nie, sal Ek ‘n vuur in sy poorte aansteek, wat 

die paleise van Jerusalem sal verteer en nie uitgeblus sal word 

nie.  Jeremia 17:27 

Let eerstens op dat die onblusbare vuur “die paleise van Jerusalem sal 

verteer.” Inteendeel, as gevolg van hierdie vuur is Jerusalem verwoes, maar 

net vir 70 jaar (2 Kronieke 36:19-21). Jerusalem is met ‘n onblusbare vuur 

verbrand, maar Jerusalem is nie vandag steeds aan die brand nie. Die vuur 

word as onblusbaar beskryf omdat niemand die vuur kon uitblus nie. Dit het 

op sy eie uitgebrand. Die vuur is nie uitgebrand voordat dit die werk van die 

stad se verwoesting voltooi het nie. Wanneer ons lees uit Jesaja oor die werk 

van die poel van vuur, word die hele prentjie duidelik: 

Kyk, hulle het geword soos stoppels, vuur het hulle verbrand; 

hulle kan hulself nie red uit die mag van die vlam nie—dit is 

geen kool om by warm te word nie, geen vuur om daarvoor te sit 

nie! Jesaja 47:14 

Jesaja het ook geprofeteer dat “die volk geword (het) soos ‘n prooi van die 

vuur; die een spaar die ander nie.” (Jesaja 9:18).  

Baie mense aanvaar dat die “wurm” waarvan Jesus praat in Markus 9:44 na 

iemand se siel verwys wat nooit in die helse vuur sal sterf nie. Jesus het egter 

ook geleer dat beide die liggaam en siel in die hel kan vergaan 

(Matthéüs 10:28) en nie vir ewig sal voortleef om deur eindelose smarte te 

gaan nie. God het met trane in sy oë gewaarsku: “die siel wat sondig, dié 

moet sterwe.” (Esegiël 18:4). Die waarheid is dat Jesus na letterlike wurms of 

maaiers verwys wat teer op dooie liggame. Jesaja sê: 

Jou trots is neergewerp in die doderyk, die geruis van jou harpe; 

onder jou is wurms as ‘n bed gesprei, en maaiers is jou 

bedekking. Jesaja 14:11 

Want die mot sal hulle opeet soos ‘n kleed, en die wurm sal hulle 

verteer soos wol; maar my geregtigheid sal vir ewig bestaan en 

my heil van geslag tot geslag. Jesaja 51:8 

Jesus het gesê: “En hulle sal weggaan in die ewige straf, maar die regverdiges 

in die ewige lewe.” (Matthéüs 25:46). Wat is hierdie “straf” vir die bose? “Die 

loon van die sonde is die dood.” (Romeine 6:23). God beloon of straf nie met 

die dood nie. Hulle dien sonde hul lewe lank, dus sal SONDE hulle loon van 

die dood betaal (oorsaak en gevolg) en hierdie dood is “ewigdurend.” Hulle 

sal nooit terugkeer uit die dood want hulle het gekies om hul verbintenis met 

God – die enigste bron van lewe – te verbreek. Die Griekse woord vir “straf” 

is κόλασις (kolasis); dit dra die betekenis van “ontneming.” Hulle sal die lewe 

ontneem word! Hulle “sal weggaan in ewige ontneming van lewe”! Dit is 

waarom hulle nooit ware “rus” vind nie (Openbaring 14:11) want hulle 

verwerp die liefdevolle, genadige teenwoordigheid van God (Exodus 33:14; 

Matthéüs 11:28-29). 

Let goed op na wat Jesus sê; die bose gaan in “ewige straf” (ontneming van 

lewe) en die regverdiges gaan in “ewige lewe.” Slegs dié wat in Christus is sal 

“ewig lewe.” Die wat in Christus is, ontvang ewigdurende lewe: 

Want so lief het God die wêreld gehad, dat Hy sy eniggebore 

Seun gegee het, sodat elkeen wat in Hom glo, nie verlore mag 

gaan nie, maar die ewige lewe kan hê. Want God het sy Seun in 

die wêreld gestuur nie om die wêreld te veroordeel nie, maar dat 

die wêreld deur Hom gered kan word. Johannes 3:16, 17 

Wanneer ons aanvaar dat die bose vir ewig en altyd sal brand, aanvaar ons 

ook dat hulle ewige lewe het. Dit sal ‘n pynigende ewige lewe wees, maar dit 

is steeds ewige lewe. Maar nee! Slegs dié in Christus ontvang die “ewige 

lewe” want Hy IS “die Lewe” (Johannes 14:6), en die enigste lewe wat 

ewigdurend is, is die lewe van geregtigheid (Deuteronomium 30:15-20). 

Johannes sê:  

Hy wat die Seun het, het die lewe; wie die Seun van God nie het 

nie, het nie die lewe nie. 1 Johannes 5:12 

Diegene wat Jesus nie ontvang nie, ontvang die dood – ‘n ewige (oneindige) 

dood! In plaas van die woord “ewige straf” te gebruik, gebruik Paulus “ewige 

verderf” in 2 Tessalonisense 1:9. Dit is die totale verwoesting of dood wat 

ewig is! 

Vandag word ons uitgenooi om die volgende tree te neem op die nou weg 

van die waarheid oor die karakter van God, om ons hemelse Vader nie te 

aanskou as die bron van hierdie pyniging nie, maar dat Sy liefdevolle 

teenwoordigheid sonde met sy vernietigende aard openbaar. Hierdie proses 

voltooi die oordeelsproses.  

Vuur van God?  

Die wurm wat nie sterf nie, die kettings van die duisternis en die vuur wat nie 

geblus word nie, is simbole wat die ervaring verteenwoordig van almal wat 

hulself toegelaat het om in die boom van Satan ingeënt te word. Hierdie 

toestand van die sondaar plaas hom buite die geleentheid om opregte berou 

vir sy sondes te beoefen en dus buite bereik van die geleentheid om voordeel 

te trek uit die vergifnis van ons Vader. Dit is hoe die uitwerking van sonde 

ons harte verhard. Natuurlik sal daar ook 'n fisiese vuur wees, wat die aarde 

moet reinig om dit voor te berei vir sy hernieude toestand. Ons kan aan die 

voorbeeld van gesonde bosbrande dink wat die woud nuwe lewe gee. 

Aangesien God dan nie dodelike mag gebruik nie, waar kom hierdie fisiese 

vuur dan vandaan? In 'n aantal vertalings word die frase “van God” tussen 

hakies geplaas, en in sommige is dit selfs afwesig: 

And they went up on the breadth of the earth, and surrounded the 

camp of the sints and the beloved city: and fire came down [from 

God] out of the heaven and devoured them. Revelation 20:9 

DARBY Bible 

And they went up over the breadth of the earth, and compassed 

the camp of the saints about, and the beloved city: and fire came 

down out of heaven, and devoured them. Revelation 20:9 

American Standard Version 

They came up across the breadth of the earth and surrounded the 

encampment of the saints, the beloved city. Then fire came down 

from heaven and consumed them. Revelation 20:9 Christian 

Standard Bible 

They came up across the whole earth and surrounded the saints’ 

camp, the city that God loves. But fire came down from heaven 

and consumed them. Revelation 20:9 Common English Bible 

And they marched up over the broad plain of the earth and 

surrounded the camp of the saints and the beloved city, but fire 

came down from heaven and consumed them. Revelation 20:9 

English Standard Version 

Hulle het oor die hele oppervlakte van die aarde aangekom en die 

laer van die gelowiges en die geliefde stad omsingel. Toe het daar 

vuur van die hemel afgekom en hulle verteer. Openbaring 20:9, 

1983 Afrikaanse Vertaling 

Het die vertalers, toe hulle die teks met die uitdrukking “van God” vertaal 

het, die sondige denke van die mens aangaande God, ook vertaal? Die mens 

in sy gevalle natuur sal altyd die krag van God bo Sy karakter aanbid, omdat 

die mens self die krag van God meer begeer as Sy karakter, veral omdat 

daardie karakter selfopofferend is (Matthéüs 16:24). Dus word verse 

verkieslik vertaal op 'n manier wat die krag van God beklemtoon, eerder as 

die karakter waaraan minder waarde geheg word. Dit maak van ons hoorders 

van die wet, volgens die Ou Verbond, en nie daders nie (Jakobus 1:23), 

waardeur God volgens ons eie planne werk, eerder as om Hom te ken en 

daarom Hom te vertrou. Die weerspieëling van daardie Ou Verbondsdenke 

deur die Wet van God laat die heerlikheid van God se karakter inderdaad 

voorkom as 'n verterende vuur: 

En die verskyning van die HERE se heerlikheid was in die oë 

van die kinders van Israel soos ‘n verterende vuur op die top 

van die berg. Exodus 24:17 

Satan wou nog altyd hê dat mense moet glo dat, omdat vuur uit die hemel 

neerdaal, dit beteken dat God dit DIREK veroorsaak het. Tog, in hierdie 

gevalle was dit Satan wat hierdie vuur uit die hemel laat neerdaal het: 

Terwyl dié een nog spreek, kom daar ‘n ander een en sê: Die vuur 

van God het van die hemel geval en gebrand onder die kleinvee 

en onder die dienaars, en dit het hulle verteer; en net ek alleen het 

ontvlug om u dit te vertel. Job 1:165 

En hy oefen al die mag van die eerste dier uit voor sy oë, en hy 

maak dat die aarde en die wat daarop woon, die eerste dier 

aanbid, waarvan die dodelike wond genees is. Hy doen ook groot 

tekens, sodat hy selfs vuur uit die hemel laat neerdaal op die aarde 

voor die oë van die mense. Openbaring 13:12-13 

Jesus het egter hierdie denke bestraf toe dit selfs by sy dissipels na vore 

getree het: 

En toe sy dissipels, Jakobus en Johannes, dit sien, sê hulle: Here, 

wil U hê ons moet sê dat vuur van die hemel afdaal en hulle 

verteer, soos Elía ook gedoen het? Maar Hy draai Hom om en 

bestraf hulle en sê: Julle weet nie van hoedanige gees julle is 

nie; Lukas 9:54-55 

Hier verwys Jesus daarop dat nie net Sy dissipels nie, maar Elía self probleme 

ondervind het om God se karakter te verstaan, en dat hy gedink het dat God 

hulle gemeenskaplike vyande met vuur sal moet vernietig. Tog was God en 

Sy Seun geduldig met hul profete en het hulle omtrent die aard van Hul 

heilige karakter en die beginsels van Hul koninkryk geleer: 

En Hy sê: Gaan uit en staan op die berg voor die aangesig van 

die HERE. En kyk, die HERE het verbygegaan, terwyl ‘n groot 

en sterk wind die berge skeur en die rotse verbreek voor die 

HERE uit; in die wind was die HERE nie. En ná die wind ‘n 

aarbewing; in die aardbewing was die HERE nie. En ná die 

aardbewing ‘n vuur; in die vuur was die HERE nie. En ná die 

vuur die gesuis van ‘n sagte koelte. 1 Konings 19:11-12 

Die Here was nie in die fisiese vuur nie, want Sy krag is altyd onderhewig aan 

Sy liefdevolle karakter, en daarom is Sy koninkryk nie 'n koninkryk van krag 

 
5 Vers 12 dui aan dat die vuur ‘n daad van Satan was, en dat die boodskapper dit foutiewelik aan 

God toegeskryf het. 

en afdwingbare mag nie. Jesus het gesê dat Sy koninkryk nie van hierdie 

wêreld is nie, want as dit wel was, sou sy dienaars geveg het teen sy vyande 

(Johannes 18:36). Aangesien sy koninkryk nie van hierdie wêreld is nie (nie ‘n 

koninkryk van krag en oordonderende mag nie), het Hy Homself in 

nederigheid oorgegee aan sy vyande. Terwyl Hy gemartel is, het Hy gebid, 

“Vader, vergeef hulle, want hulle weet nie wat hulle doen nie.” (Lukas 23:34).  

Waarom het Elía dan vuur uit die hemel laat neerdaal om die wat deur die 

koning gestuur is om hom te vang, te vernietig? Waar kom hierdie vuur 

vandaan as dit nie van God kom nie? 

Toe antwoord Elía en sê aan die owerste oor vyftig: As ek dan ‘n 

man van God is, mag daar vuur van die hemel neerdaal en jou 

en jou vyftig verteer! En daar het vuur van die hemel neergedaal 

en hom met sy vyftig verteer. 2 Konings 1:10 

Dit is die vuur waarna die dissipels verwys het. Hier het Elía nog nie sy 

foutiewe sienings oor die koninkryk van God afgeskud nie, en hy het geswig 

onder die versoeking om sy identiteit as die profeet van God te verdedig met 

tekens uit die hemel en met geweld. Die sleutel lê in die woordjie “as” wat ‘n 

uitdrukking van ongeloof is. Satan het na Jesus gekom met soortgelyke 

versoekings: 

En die versoeker het na Hom gekom en gesê: As U die Seun van 

God is, sê dat hierdie klippe brode word. Matthéüs 4:3 

en sê: U wat die tempel afbreek en in drie dae opbou, red Uself! 

As U die Seun van God is, kom af van die kruis! Matthéüs 27:40 

Met dit alles in gedagte, vra ons wat die oorsaak sal wees van die fisiese vuur 

wat na die duisend jaar uit die hemel neerval en uit die aarde bars. Terwyl 

ons na God se Woord en die natuurlike omgewing gekyk het, het ons gesien 

dat die wette wat deur God in die natuur geïmplementeer is, ontwerp is om 

die karakter van die mens te weerspieël in sy toestand van saligheid en 

gehoorsaamheid aan God. Nadat die gees van rebellie, die gees van Satan, in 

die plek van Christus se Gees ingestel is, het die aarde begin om dit te 

openbaar. Die sondvloed was 'n hoogtepunt vir daardie tyd en 'n hele geslag 

het Christus op sigself gekruisig, deur Sy krag vir hul onedele en selfsugtige 

planne te gebruik. Toe hulle Sy Gees, wat alles in stand hou, heeltemal 

verwerp het (“in Hom hou alle dinge stand”, Kol. 1:17; en “in Hom lewe ons 

en is ons”, Hand. 17:28), was die aarde toegelaat om ten volle die gees van 

sy meester – die gevalle mens, te openbaar. Ons word meegedeel dat 

dieselfde beginsel op die ou end in werking sal wees, waar die vlammende 

wellus van mense die aarde vul en as 'n fisiese vuur uitbreek:   

en net so het ook die manne die natuurlike verkeer met die vrou 

laat vaar en in hulle wellus teenoor mekaar ontbrand: manne 

het met manne skandelikheid en in hulleself die noodwendige 

vergelding van hulle dwaling ontvang. Romeine 1:27 

Dit moet julle veral weet, dat daar aan die einde van die dae 

spotters sal kom wat volgens hulle eie begeerlikhede wandel. 

(4) en sê: Waar is die belofte van sy wederkoms? Want vandat 

die vaders ontslaap het, bly alles soos dit was van die begin van 

die skepping af. (5) Want moedswillig vergeet hulle dat daar 

van lankal af hemele was en ‘n aarde wat uit water en deur 

water ontstaan het deur die water van God, (6) waardeur die 

toenmalige wêreld met water oorstroom is en vergaan het. (7) 

Maar die teenswoordige hemele en die aarde is deur dieselfde 

woord as ‘n skat weggelê en word vir die vuur bewaar teen 

die dag van die oordeel en die verderf van die goddelose 

mense. 2 Petrus 3:3-7 

Ons staan verbaas oor die mense wat voor die sondvloed geleef het en 

wonder waarom hulle nie hierdie beginsel geglo het nie. Tog is die situasie 

vandag nie anders nie. Wanneer al die goddeloses uit die hele geskiedenis 

van die mensdom die aarde se oppervlak bedek en saam met Satan hul 

rebellie ten volle openbaar, sal die aarde en die hemel weer toegelaat word 

om die brandende aard van hulle boosheid te weerspieël. 

So het die land dan onrein geword; en Ek besoek sy 

ongeregtigheid daaraan, sodat die land sy inwoners uitspuug. 

Laat die land julle dan nie uitspuug as julle dit verontreinig nie, 

soos dit die nasie uitgespuug het wat daar voor julle 

was. Levítikus 18:25,28 

Want ons weet dat die hele skepping tesame sug en tesame in 

barensnood is tot nou toe. Romeine 8:22 

Uiteindelik sal die hemel en die aarde, nadat die opgestoorde boosheid in die 

vorm van vuur uitgespoeg is, in vrede rus. Weereens sal die natuur in staat 

gestel word om die skoonheid van die bewoner se prag van heiligheid te 

weerspieël - die kinders van God wie se siele en harte Christus se Gees van 

gehoorsaamheid en liefdevolle dankbaarheid teenoor Sy Vader, dra. Met die 

aanvaarding van Christus se karakter kan hulle vir ewig lewe in die 

teenwoordigheid van die vurige liefde van ons wonderlike God en Sy Seun. 

Daarop verskyn die Engel van die HERE aan hom in ‘n 

vuurvlam uit ‘n doringbos. En toe hy weer sien, brand die 

doringbos in die vuur, maar die doringbos word nie verteer 

nie!  En Moses sê: Laat ek tog nader gaan en hierdie groot 

verskynsel bekyk, waarom die doringbos nie verbrand 

nie.  Toe die HERE sien dat hy nuuskierig nader kom, roep God 

na hom uit die doringbos en sê: Moses, Moses! En hy antwoord: 

Hier is ek. En Hy sê: Moenie nader kom nie. Trek jou skoene 

van jou voete af, want die plek waar jy op staan, is heilige 

grond. Verder sê Hy: Ek is die God van jou vader, die God 

van Abraham, die God van Isak en die God van Jakob. Toe 

het Moses sy aangesig verberg, want hy was bevrees om God aan 

te sien. Exodus 3:2-6  

En wat die dode betref, dat hulle opstaan – het julle nie gelees in 

die boek van Moses, in die gedeelte oor die doringbos, hoe God 

vir hom gesê het: Ek is die God van Abraham en die God van 

Isak en die God van Jakob nie? God is nie ’n God van dooies 

nie, maar ’n God van lewendes. Julle dwaal dus grootliks. 

Markus 12:26-27  

Jesus verbind die Brandende Bos met God as 'n God van die lewendes. Dit is 

die simboliek van die doringbos wat met vuur verbrand en steeds nie verteer 

word nie. Beide sondaars en regverdiges sal in die teenwoordigheid van 

daardie vurige liefde wees, maar die keuse van ons reaksie daarop berus by 

onsself. Die regverdige kan “woon by die verterende vuur” [Jesaja 33:14]; 

maar die gedagtes, woorde en handelinge van 'n sondige lewe, wat 

uiteindelik ontbloot word by ‘n ontmoeting met 'n verheerlikte God, sal 

terugkeer op homself in die man wat God onbarmhartig beoordeel - en die 

sondaar se “geblaas is ‘n vuur wat julle sal verteer” [Jesaja 33:11]. God is vir 

die bose ‘n verterende vuur, maar vir Sy mens is Hy beide ‘n son en ‘n skild. 

Soos die drie jong Hebreeuse mans, wat ongeskonde in die vuur van Babilon 

gestaan het (Daniël 3), word die heilige inwoners van die hemelse stad nie 

geraak deur die gees van woede wat vanuit die goddeloses bars nie. Hulle is 

gevul met die Gees van die Prins van vrede en daarom is die natuur in 

harmonie met hulle. God is vir hulle 'n skild, in die opsig dat hulle met Sy Gees 

vervul is, omdat Hy hom in volle vrede sal bewaar, want hulle vertrou op 

Hom. (Jesaja 26:3). 

Grade van Straf 

Wat van die idee dat die hoeveelheid lyding van die goddelose in verhouding 

is tot hul sondigheid? Jesus het die volgende gespreek: 

En daardie dienskneg wat die wil van sy heer geken het en nie 

klaargemaak of volgens sy wil gedoen het nie, sal met baie slae 

geslaan word. (48) maar hy wat nie geweet het nie en gedoen het 

wat slae verdien, sal met min slae geslaan word. En elkeen aan 

wie veel gegee is, van hom sal veel gevorder word; en aan wie 

hulle veel toevertrou het, van hom sal hulle oorvloediger eis. 

Lukas 12:47-48 

Ons onthou dat die Bybel sê dat die wet geestelik is (Romeine 7:12). Wanneer 

die goddelose volgens die wet veroordeel word, is hulle lyding eerstens 

geestelik, soos ons voorheen aangedui het. Hoe meer kennis 'n persoon van 

Christus en Sy wil het, hoe groter sal sy lyding wees. As 'n persoon 'n 

begrafnis bywoon van iemand wat hulle nie so goed ken nie, is die lyding nie 

so groot nie; maar as jy 'n innige kennis van iemand dra, is die lyding groot. 

Niemand het God en Sy Seun beter geken as Satan nie. Hy het tussen God se 

heilige vurige gesteentes gewandel (Esegiël 28:14) – die wet is immers die 

simbool van Sy karakter (Deuteronomium 33:2). Dit is waarom sy lyding die 

grootste is; dit is waarom hy langer as enigiemand anders moet ly. Die Bybel 

sê nie wie Satan langer laat ly nie, dit is vir die leser gelaat om te besluit wie 

Satan laat ly. Ons weet vanuit die manier hoe Jesus oordeel, dat die sondaar 

self vonnis op homself bring. 

En toe hulle dit hoor, het hulle, deur hul gewete bestraf, een vir 

een weggegaan, van die oudste af tot die laaste toe; en Jesus het 

alleen agtergebly, en die vrou wat daar tussen hulle in gestaan 

het. Johannes 8:9 

Die verhaal van Haman wys ook vir ons waarom Satan so lank moet ly. 

Daarop sê Harbóna, een van die hofdienaars voor die koning: 

Daar staan reeds die galg wat Haman laat maak het vir Mórdegai 

wat ten voordele van die koning gespreek het, by die huis van 

Haman, vyftig el hoog! Toe sê die koning: Hang hom daaraan 

op! En hulle het Haman opgehang aan die galg wat hy vir 

Mórdegai opgerig het, en die woede van die koning het bedaar. 

Ester 7:9, 10 

Haman en Mórdegai verteenwoordig Satan en Christus. Die straf wat Satan 

vir Christus verlang het, sal hy self deurmaak, want ons lees: 

Moenie oordeel nie, sodat julle nie geoordeel word nie. (2) Want 

met die oordeel waarmee julle oordeel, sal julle geoordeel word; 

en met die maat waarmee julle meet, sal weer vir julle gemeet 

word. Matthéüs 7:1-2 

En ons lees ook: 

Kyk, hy is in barensweë van onreg en is swanger van moeite; hy 

baar leuens. Hy het ‘n kuil gegrawe en dit uitgehol; maar hy het 



 54 

geval in die vangkuil wat hy gemaak het. Die onheil wat hy 

gestig het, keer op sy hoof terug, en sy geweld kom op sy 

skedel (sy eie kop) neer. Psalms 7:14-16 

Elke persoon sal die geregtigheid ervaar wat hulle gedink het God op ander 

moet uitoefen. Hoe meer haat en wraakgierigheid hulle teenoor ander 

openbaar het, hoe meer sal dit aan hulle weerspieël word in die spieël van 

God se liefdeswet, wat sal toelaat dat hulle die volle verdorwenheid van hulle 

karakters sal sien. Diegene wat wil hê dat ander in die hel moet verderf, sal 

beslis in die hel verderf met presies dieselfde intensiteit as wat hulle vir ander 

geëis het. Vergewe daarom, en jy sal vergewe word. Bevry elkeen van die 

skuld wat hy aan jou skuld. Bring jou gedagtes omtrent jou teëstander tot 

bedaring en maak vrede met hulle in jou hart, sodat jy nie oorgegee word 

aan dieselfde regter wat ander beoordeel en veroordeel het nie – jyself. 

Daarom is jy, o mens wat oordeel, wie jy ook mag wees, sonder 

verontskuldiging; want waarin jy ‘n ander oordeel, veroordeel jy 

jouself; want jy wat oordeel, doen dieselfde dinge. Romeine 2:1 

Slot  

In hierdie boekie word dit duidelik bewys dat: 

Die onheil maak die goddelose dood; en die wat die regverdige 

haat, moet daarvoor boet. Psalms 34:22 

Dit is die boosheid binne-in die hart van die sondaar wat vorendag sal kom 

en hom vernietig. Hierdie vuur word geskep deur die skuldgevoelens wat in 

die hart van die sondaar in die teenwoordigheid van God opgewek word. 

Ten slotte word ons herinner aan ‘n paar eenvoudige feite. 

1. Die weg na geregtigheid is nou en die meerderheid sal die liefdevolle 
genade van God verwerp. Jesus het gesê dat die weg na die ewige 
lewe nou en smal is, en daar is min wat dit vind. Matthéüs 7:14 
 

2. Die goddeloses sal sterf en vir ewig verlore wees, in angs verpletter 
deur die skuld van hul eie opstand. 
 

3. Die natuurwette dra die kapasiteit om die sondigheid van die mens 
te weerspieël en daardeur sal die goddelose mense verteer word, 
terwyl hulle terselfdertyd oorweldig, eensaam en verlate voel onder 
die gewig van hul skandelike lewe. 
 

4. Daar is aan God se kant geen daad van aggressie of dwang of 
begeerte om die lewe van die goddelose te beëindig nie. Die 
goddelose is verstrik in die werke van hul eie toedoen; hulle val in die 
put wat hulle gegrawe het. (Psalm 7:17; Psalm 9:16) 

 



Verterende Vuur 
Geur van Lewe of Vurige Marteling? 

 
Christene glo bykans universeel dat daar net een manier 

is om die sonde te beëindig. Dit is om die goddelose 

te stuit deur 'n vurige stroom van God af te bring 

wat die goddelose sal verbrand. 

Die algemene denkpatroon is dat die goddeloses 

nie hulself gaan vernietig nie en dat as God 'n 

God van geregtigheid is, Hy oortreders sal 

straf en Hy hulle vir hul kwaad sal vergeld 

volgens hul dade deur hulle direk in vlamme 

te sit en hulle lewend te verbrand. Sal 'n 

liefdevolle God dit aan Sy kinders doen? Sal jy jou 

eiesinnige kinders lewendig in vlamme 

verbrand en kyk hoe hulle skree? 

Sommige mense sê die enigste manier om kanker uit te wis, is 

om dit uit te sny. Die probleem met hierdie analogie is dat wanneer jy 

kanker uit 'n enkele persoon sny, dit gedoen word om lewe te red en 

nie te vernietig nie. Sommige mense sê die goddeloses is soos 'n hond 

met hondsdolheid en dat die hond aan die slaap gesit moet word. 

Neem jy dan die hond en brand dit stadig vir 'n paar dae in 'n vuur 

terwyl hy in pyn skree en tjank? Is dit werklik wat aan die einde gaan 

plaasvind?  

Nogtans het Hý óns krankhede op Hom geneem, en óns smarte – dié 

het Hy gedra; maar óns het Hom gehou vir een wat geplaag, deur 

God geslaan en verdruk was. Jesaja 53:4 

 


